
MINUTI

Il-Minuti tal-Laqgħat Nri 40 u 41, li saru fit-28 ta’ Novembru 2023 u fil-5 ta’ Diċembru 2023, rispettivament, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Għandna korrispondenza waħda li hija mibgħuta mill-Uffiċċju tal-Awditur Ġenerali fir-rigward tal-joint seminar li se jsir bejn in-National Audit Office u l-European Court of Auditors bit-titlu Digitalisation and AI in Public Audit. Għal dan is-seminar, li se jsir fl-1 ta’ Frar bejn l-10.00 a.m. u s-1.00 p.m., ġew mistiedna l-Membri tal-Kumitat, u għaldaqstant jien nitlob lill-Membri li se jattendu sabiex jibagħtu l-konferma tagħhom sat-22 ta’ Jannar permezz tal-email li qiegħed inkluż fl-istess korrispondenza. 

Nistgħu issa ngħaddu għal-item li jmiss fuq l-aġenda. 

EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON: Il-Membri tan-naħa tal-Gvern kienu pproponew l-isem tal-eks Ministru Tonio Fenech, u jekk m’hawnx oġġezzjoni nistgħu nsejħu lix-xhud fil-kamra.

Is-Sur Tonio Fenech daħal fil-kamra tal-Kumitat.

IĊ-CHAIRPERSON:  Hawn ukoll talba sabiex il-midja jidħlu jieħdu filmati u ritratti għall-ewwel ftit minuti tal-laqgħa. Hawn oġġezzjoni?  Ma jidhirx li hawn, għalhekk il-membri tal-midja li hawn barra l-kamra jistgħu jitħallew jidħlu.

Il-membri tal-midja preżenti daħlu fil-kamra tal-Kumitat. 

IĊ-CHAIRPERSON:  Good afternoon, Sur Fenech.  Nistaqsik jekk tridx li tieħu ġurament jew inkella tagħmel dikjarazzjoni. 

IS-SUR TONIO FENECH: Ġurament. 

IĊ-CHAIRPERSON:  Mela se jingħatalek il-ġurament.

IS-SUR TONIO FENECH:  Jiena, Tonio Fenech, naħlef li ngħid is-sewwa, is-sewwa kollha u xejn ħlief is-sewwa, hekk Alla jgħinni. 

IĊ-CHAIRPERSON: Grazzi. L-Onor. Clayton Bartolo. 

ONOR. CLAYTON BARTOLO (Ministru għat-Turiżmu u l-Indafa Pubblika): Grazzi, Sur President, u grazzi lilek ukoll, Sur Fenech, talli qiegħed hawnhekk quddiemna biex tagħti x-xhieda tiegħek lil dan il-Kumitat. Qabel xejn, xtaqt nibdew ftit... 

IĊ-CHAIRPERSON: Jekk tippermettili, Onor. Bartolo, ħa nagħmel id-domandi tas-soltu. Sur Fenech, jekk jogħġbok, spjegalna l-professjoni tiegħek u l-kwalifiċi.  Ovvjament dawn huma fid-dominju pubbliku, però aħna nagħmlu dawn id-domandi għal fini ta’ traskrizzjoni. 
IS-SUR TONIO FENECH: Jiena gradwat fl-accountancy, jiġifieri accountant by warrant, u qiegħed direttur f’kumpanija privata. 

IĊ-CHAIRPERSON: U, ovvjament, inti okkupajt ir-rwol pubbliku fil-kapaċità ta’ Ministru għall-Finanzi. 

IS-SUR TONIO FENECH: Ministru għall-Finanzi, Ekonomija u Investiment. 

IĊ-CHAIRPERSON: U f’liema snin okkupajt il-kariga? 

IS-SUR TONIO FENECH: Spiċċajt fl-2012. Hux hekk? 

IĊ-CHAIRPEROSN: Fl-2013. 

IS-SUR TONIO FENECH: Mela 2013. Jien veru orribbli għad-dati. Għamilt dik il-leġiżlatura bħala Ministru responsabbli mill-Finanzi, l-Ekonomija u l-Investiment, u l-leġiżlatura ta’ qabel kont Segretarju Parlamentari għall-Finanzi. 

IĊ-CHAIRPERSON: Grazzi. Skużani li nterrompejtek, Onor. Bartolo, tista’ tkompli.

ONOR. CLAYTON BARTOLO: Biex inkompli fuq il-mistoqsija li staqsa ċ-Chairman, inti f’liema perjodu kont responsabbli minn Enemalta? 

IS-SUR TONIO FENECH: Effettivament fl-aħħar sentejn ta’ dik il-leġiżlatura. 

ONOR. CLAYTON BARTOLO: Jiġifieri qed ngħidu bejn wieħed u ieħor mill-2010 sal-2013. 

ONOR. GLENN BEDINGFIELD (Segretarju Parlamentari għall-Indafa Pubblika): Kienet parti mid-dekasteru tal-Ministeru għall-Finanzi.

IS-SUR TONIO FENECH: Iva, Onor. Bedingfield. Dawk is-sentejn Enemtalta kienet responsabbiltà diretta tiegħi.

ONOR.  CLAYTON BARTOLO: Ma kellekx segretarju parlamentari? 

IS-SUR TONIO FENECH: Fuq Enemalta, le. 

ONOR. CLAYTON BARTOLO: Kellek segretarji parlamentari oħra fi ħdan il-Ministeru għall-Finanzi? 
IS-SUR TONIO FENECH: Għal xi żmien kelli lil Jason Azzopardi bħala Segretarju Parlamentari fuq l-artijiet. 

ONOR. CLAYTON BARTOLO: Imma dak kien fiż-żmien meta kont... 

IS-SUR TONIO FENECH: Imbagħad kien sar Ministru u allura wara ma kelli lil ħadd. 

ONOR. CLAYTON BARTOLO: Jekk qed nifhem tajjeb, Enemalta ma kenitx taqa’ taħt il-portafoll tal-Ministeru tiegħek mill-bidu tal-leġiżlatura. 

IS-SUR TONIO FENECH: Le. Kienet ingħatatli qisu lejn nofs il-leġiżlatura, kienet saret reshuffle u kont ingħatajt l-Enemalta, l-Air Malta, il-Water Services Corporation, il-privatizzazzjoni tat-tarzna, u tneħħietli l-kompetizzjoni.  Il-kompetizzjoni jidhirli li kienet marret għand Ċensu Galea. 

ONOR. CLAYTON BARTOLO: U fiż-żmien li kellek il-finanzi, l-ekonomija u l-invesiment, dawn kienu kollha f’Ministeru wieħed.  Hux hekk? 

IS-SUR TONIO FENECH: Iva. 

ONOR. CLAYTON BARTOLO: U lil min kellek bħala segretarju permanenti? 

 IS-SUR TONIO FENECH: Kelli lil Alfred Camilleri. 

ONOR. CLAYTON BARTOLO: Ovvjament, tifhem li hawnhekk se niffukaw iżjed fuq Enemalta milli fuq il-parti l-oħra tad-dekasteru li kellek. Jekk qed ngħidu li f’Marzu 2010 din saret parti mill-Ministeru tiegħek, x’kienet is-sitwazzjoni finanzjarja li sibt inti dak iż-żmien? 

IS-SUR TONIO FENECH: L-ewwel nett, irrid niċċara li ġejt imsejjaħ għal dan il-Kumitat u, għalkemm m’għandix problema nirrispondi għad-domandi tal-Kumitat,  sa fejn naf jien ma kelli x’naqsam xejn mal-proġett ta’ ElectroGas.  Jiġifieri qed inkun ċar daqs il-kristall. Is-sitwazzjoni ta’ Enemalta dejjem kienet sfida, mhux biss meta writt id-dekasteru jien, imma naħseb għal kull Ministru li kellu Enemalta taħt idejh, għax Enemalta ma kenitx biss korporazzjoni li kienet intiża biex tagħmel il-profitti, imma kienet korporazzjoni li fundamentalment riedet tipprovdi l-enerġija lill-pajjiż bi prezz kompetittiv biżżejjed, jew raġonevoli, li ma jfixkilx l-iżvilupp ekonomiku tal-pajjiż. Storikament Enemalta Corporation qatt ma kienet tiċċarġja dak kollu li jiswiha lill-konsumatur u lill-industrija – għalkemm l-industrija kienet kemmxejn issussidjata f’dak li huwa enerġija – u allura, evidentement, jekk l-ispejjeż tagħha kienu ogħla minn dak li kienet qed tiċċarġja, matul iż-żmien kienet tagħmel it-telf, u t-telf jiżdied f’dejn. Jiġifieri dan ma kienx sorpriża u kollu huwa mniżżel fl-estimi li kienu jiġu ppreżentati kull sena fil-Parlament. Fil-fatt, irrid ninnota li l-uniċi żewġ rendikonti finanzjarji li ma ġewx ippreżentati fil-Parlament, jew aħjar, filed mal-Malta Business Registry (MBR), kienu tal-aħħar sentejn, jiġifieri tal-2011 u 2012, li kienu għadhom ma tlestewx, u l-Gvern sussegwenti, wara li għamel il-bejgħ ta’ Enemalta, baqa’ qatt ma għamel filing tagħhom, għal raġunijiet li jien ma nifhimx, u allura mhumiex fid-dominju pubbliku. Però l-verità hi li, jekk tara d-dikjarazzjonijiet tal-Gvern, sakemm spiċċajt jien minn Ministru, fuq terminu ta’ 25 sena, jiġifieri minn mindu bdiet Enemalta, id-dejn kien tela’ għal madwar €700 miljun, li kien jinkorpora l-iżvilupp aktar riċenti li kien sar fl-infrastruttura ta’ Enemalta, jiġifieri l-investiment fil-power station ta’ Burmeister & Wain Scandinavian Contractor (BWSC), l-investiment li kien qed isir fl-interconnector, li waħdu kien investiment ta’ madwar €200 miljun, imbagħad it-telf li kienet għamlet maż-żmien il-Korporazzjoni  Enemalta. 

Qabel ma spiċċajna mill-Gvern konna għamilna ristrutturar finanzjarju tal-Korporazzjoni. Fil-fatt naħseb li kienet l-aħħar liġi fil-Parlament, jew waħda minn tal-aħħar, li kienet għaddiet, li kienet proprju r-ristrutturar finanzjarju tal-Korporazzjoni Enemalta biex din tiġi rifinanzjata ħalli l-piż finanzjarju ma jkunx qiegħed ixekkel lill-Korporazzjoni f’dik is-sena partikolari, imma  li jitqassam fuq 25 sena biex ikun jista’ jitħallas lura. Ovvjament, dak il-pjan ma naħsibx li ġie esegwit mill-Gvern, għax il-Gvern mar għad-deċiżjoni li jbigħ il-korporazzjoni lil Shanghai Electric. 

ONOR. CLAYTON BARTOLO: Jekk tippermettili nikkoreġik fuq xi ħaġa... 

IĊ-CHAIRPERSON: Domandi, jekk jogħġbok. 

ONOR. CLAYTON BARTOLO: Ħa nagħmel kjarifika. L-ewwel nett, il-financial statements tal-2012 tpoġġew fuq il-Mejda tal-Kamra. 

IĊ-CHAIRPERSON: Agħmilha forma ta’ domanda. 

IS-SUR TONIO FENECH: Jien iċċekkjajt mal-MBR u ma sibthomx. 

IĊ-CHAIRPERSON: Onor. Bartolo, agħmilhom forma ta’ domanda. Nifhem li qed tipprova tikkoreġi... 

ONOR. CLAYTON BARTOLO: Biex inkunu korretti. 

IĊ-CHAIRPERSON: Li ma nixtieqx huwa li tkun diskussjoni, imma jsiru domandi.  Poġġi dak li  għedt f’forma ta’ domanda. Għandek il-libertà li tissuġġerilu imbagħad jikkonfermalek hu. 

ONOR. CLAYTON BARTOLO: Sur Fenech, inti għadek kemm għedt li l-Gvern biegħ il-Korporazzjoni Enemalta lil Shanghai Electric. Naħseb li taqbel miegħi li l-majority shareholder, fil-maġġor parti kbira, għadu l-Gvern.  Hux hekk? 

IS-SUR TONIO FENECH: Sa fejn naf jien, il-Gvern kien biegħ 30% ta’ Enemalta, però rrid ngħid li jien ma ġejtx ippreparat għal dawn it-tip ta’ domandi għax ovvjament lili għedtuli li d-domandi se jkunu dwar ElectroGas, u allura ma qgħadtx nagħmel riċerka fuq dak kollu li... 

ONOR. GLENN BEDINGFIELD: Kont taf li nbigħet.  Għedtilna inti stess. 

IS-SUR TONIO FENECH: Minn dak li qrajt. 

ONOR. GLENN BEDINGFIELD: Però, imbagħad, fuq dak li qed nistaqsu... 

IS-SUR TONIO FENECH: Il-Gvern ippreżentaha bħala privatizzazzjoni. Użajt il-kelma li uża l-Gvern. 

IĊ-CHAIRPERSON: Jekk jogħġobkom, ħa nikkjarifika punt ieħor. Xhud isirulu domandi bil-libertà kollha, id-domandi jsiru fuq fatti li jaf hu, mhux nistaqsu għall-opinjonijiet, jew nistaqsu fuq affarijiet li hu ma kienx parteċipi fihom, imma nistaqsu għal affarijiet li x-xhud kien parteċipi fihom. Hija proċedura normali ta’ dan il-Kumitat. 

ONOR. GLENN BEDINGFIELD: Nispera li dan jgħodd għal kulħadd... 

IĊ-CHAIRPERSON: Iva, għal kulħadd jgħodd. 

ONOR. GLENN BEDINGFIELD:  ...mhux ix-xhud li jmiss tistaqsuh ma’ min kien imur skola!

IĊ-CHAIRPERSON:  L-Onor. Muscat.

ONOR. ALEX MUSCAT: Ix-xhud irrileva anke l-kuntest għalfejn ġie mgħajjat illum. Ma nafx jekk segwejtx is-seduti li kellna s’issa; dan huwa proċess li naħseb li laħaq it-tliet snin.  Huwa rapport dettaljat ħafna min-naħa tan-National Audit Office (NAO) li daħal fuq ElectroGas u x’wassal lill-Gvern  fl-2013 jiddeċiedi li jagħżel lil ElectroGas. Kruċjali f’din id-diskussjoni dejjem kienet il-qagħda finanzjarja ta’ Enemalta fl-2013. L-NAO, fl-investigazzjoni tiegħu, jirrileva flimkien ma’ ħafna xhieda li ġew hawnhekk inkluż l-eks Segretarju Permanenti li kien fil-Ministeru tiegħek, li s-sitwazzjoni finanzjarja mwiegħra mmens ta’ Enemalta, kif intirtet mill-Gvern fl-2013, ġabet lill-Gvern f’sitwazzjoni fejn kien limitat liema deċiżjoni jista’ jieħu fuq Enemalta, u kien hemm urġenza kbira, anke politika, li din Enemalta, li kienet saret problema – inti għedt li minn dejjem kienet sfida, u naqblu –titranġa ekonomikament u finanzjarjament bħala entità.  Numru ta’ xhieda li ġew hawnhekk semmew dan, u ssemmejt inti wkoll, u għalhekk inti ma ġejtx biex tixhed fuq ElectroGas,  imma fuq x’wassal biex Enemalta, dejjem sa fejn inti nfurmat... 

IĊ-CHAIRPERSON: Indikalu min semmih, jekk jogħġbok. 

ONOR. CLAYTON BARTOLO: Kien semmih is-Sur David Sptieri Gingell, u fil-fatt hemm mistoqsijiet f’dak ir-rigward ukoll. 

ONOR. ALEX MUSCAT: Kien hemm l-eks Segretarju Permanenti, li kien jiffunzjona miegħek, li wkoll semmih. Jiġifieri kien hemm numru ta’ riferenzi, u b’hekk ħassejna l-ħtieġa li nibagħtu għalik, biex tgħinna nifhmu għalfejn Enemalta kienet fl-istat finanzjarju  li kienet. Ħa nħalli f’idejn il-kollega. 

ONOR. CLAYTON BARTOLO: Il-kollega għamel aċċenn għas-Segretarju Permanenti ta’ dak iż-żmien.  Is-Sur Camilleri kien jiġbidlek l-attenzjoni dwar is-sitwazzjoni finanzjarja ta’ Enemalta? 

IS-SUR TONIO FENECH: Ħalli nkun ċar, is-sitwazzjoni finanzjarja ta’ Enemalta ma ħloqthiex jien. Ovvjament, malli jien ħadt over Enemalta, bħalma jagħmel kull Ministru, ħarist  lejn ir-rendikont tas-sitwazzjoni, u s-sitwazzjoni kienet waħda li Enemalta kellha dejn li għal korporazzjoni ma kienx baxx. U għalhekk konna bdejna fuq pjan ta’ ristrutturar finanzjarju, kif diġà semmejt, li wassalnih ukoll għal-leġiżlazzjoni fil-Parlament, biex jippermetti lill-Korporazzjoni  biex id-dejn li kellha, li kien antik u li kellu jiġi rifinanzjat, ikun jista’ jiġi rifinanzjat fuq terminu ta’ 25 sena. 

ONOR. CLAYTON BARTOLO: Fiex kien jikkonsisti dan il-pjan? 

IS-SUR TONIO FENECH: Kien pjan ta’ rifinanzjament, jiġifieri jekk tkun qed tissellef minn entità finanzjarja, toħloq struttura biex tkun tista’ tissellef aktar fit-tul fuq dak id-dejn, biex il-Korporazzjoni ma żżidx dak id-dejn fuq il-piż tal-kontijiet imma taqsmu fuq 25 sena tramite struttura li tagħti numru ta’ garanziji lill-istituzzjonijiet finanzjarji li jkunu qegħdin isellfu. Dak kien il-pjan oriġinali finanzjarju, u konna għaddejnih mill-Parlament.  Jiġifieri fih innifsu dak juri li kien hemm rikonoxximent li s-sitwazzjoni finanzjarja ta’ Enemalta kellha d-diffikultajiet tagħha. Però, biex inżommu kollox fi proporzjon, irrid ngħid li d-dejn tal-Korporazzjoni kien ta’ €700 miljun, filwaqt li d-deficit ta’ pajjiżna s-sena li għaddiet kien aktar minn €1 biljun.  Jiġifieri bħalissa qed nagħmlu aktar dejn milli għamlet dejn Enemalta f’25 sena. 

ONOR. CLAYTON BARTOLO: L-argument ma jreġix għax...

IS-SUR TONIO FENECH: Ma jreġix, imma sempliċement biex injpoġġi l-affarijiet fil-perspettiva. 

IĊ-CHAIRPERSON: M’hemmx dibattitu.  Agħmlu domandi.

ONOR. ALEX MUSCAT: Min għamlu l-pjan li qed tagħmel riferenza għalih? 

IS-SUR TONIO FENECH: Il-pjan kien maħdum mill-Ministeru.  Tqabbdu numru ta’ konsulenti biex nibnu dan il-pjan ta’ ristrutturar. Niftakar kien hemm PricewaterhouseCoopers (PwC) li kienu ngaġġati biex jgħinu fil-programm ta’ risturtturar li kien hemm bżonn isir, u dan tressaq fil-Parlament u għadda b’mod unanimu.  Dak iż-żmien kien hemm anke diskussjonijiet mal-Oppożizzjoni – niftakar man-Nutar Charles Mangion li kien il-kelliem fuq il-finanzi – fejn għamilnilha preżentazzjoni sħiħa fuq il-pjan u konna għaddejnih mill-Parlament b’unanimità. 

ONOR. CLAYTON BARTOLO: Qed nifhem li kien ippreżentat ukoll lill-Bord ta’ dak iż-żmien. 

IS-SUR TONIO FENECH: Nimmaġina li kien ippreżentat. 

ONOR. CLAYTON BARTOLO: U l-Bord min kien jaħtru dak iż-żmien? 

IS-SUR TONIO FENECH: Bħal kull bord ta’ kull entità oħra tal-Gvern, kien jaħtru l-ministru. 

ONOR. CLAYTON BARTOLO: Kif kien jinħatar? Kien hemm xi  kwalifiċi partikolari li kont tfittex inti bħala Ministru? 

IS-SUR TONIO FENECH: Jien kemm jista’ jkun kont infittex li n-nies li jkunu fuq il-bord ikunu nies ta’ ċerta kompetenza u li għandhom esperjenza biex jifhmu s-sitwazzjoni tal-Korporazzjoni fil-mansjonijiet li trid taqdi. Ovvjament, il-pajjiż hu li hu, għandna kumpanija tal-enerġija waħda fil-pajjiż u allura bilfors trid tistrieħ fuq kompetenzi ta’ nies li għandhom esperjenza fis-settur ekonomiku, finanzjarju jew maniġerjali li ġejjin minn setturi oħrajn, għax m’għandniex kumpaniji oħra tal-enerġija fil-pajjiż ħlief Enemalta. Aħna konna nagħżlu n-nies, jitressqu lill-Kabinett, jiġu approvati mill-Kabinett, u jiġu appuntati. Dak kien il-proċess. 

ONOR. CLAYTON BARTOLO: Jiġifieri l-membri tal-bord kienu jitilgħu Kabinett? 

IS-SUR TONIO FENECH: Iva, kienet prassi taħt il-Gvernijiet li kont nagħmel parti minnhom jien, li l-ismijiet tal-membri tal-bordijiet iridu jitilgħu għall-approvazzjoni tal-Kabinett. 

ONOR. CLAYTON BARTOLO: L-ismijiet biss kienu jiġu approvati, jew kienu jiġu approvati wkoll il-kwalifiċi tagħhom? Jiġifieri jekk inti tellajt lista...?

IS-SUR TONIO FENECH:  Inti tippreżenta...

ONOR. CLAYTON BARTOLO:  Jiġifieri jekk tellajt lista ta’ Tom, Dick u Harry tiġi approvata l-lista, jew...?

IĊ-CHAIRPERSON: Id-domanda mhux jekk jiġux approvati il-kwalifiċi, imma jekk jitilgħux il-kwalifiċi... 

IS-SUR TONIO FENECH: Il-kwalifiċi ma japprovahomx il-Kabinett, imma l-Università ta’ Malta jew l-istituzzjoni minn fejn tħejjejt. Il-kwalifiċi, fihom infushom, huma li huma, però kienu jitressqu l-ismijiet lill-Kabinett, u l-Kabinett kellu d-diskrezzjoni – u mhux l-ewwel darba li kienet issir – li jistaqsi għalfejn “din” il-persuna, jew “din” il-persuna, u ġieli anke nbidlu ismijiet. 

IĊ-CHAIRPERSON: L-Onor. Glenn Bedingfield. 

ONOR. GLENN BEDINGFIELD: Meta kont tfittex persuni bi kwalifiċi, m’għandix dubju li ma kontx tara l-background politiku tagħhom... 

IĊ-CHAIRPERSON: Domandi. 

IS-SUR TONIO FENECH: Jekk trid tkun taf, mhux l-ewwel darba li appuntajt nies li huma ta’ xejra politika oħra, anzi kienu jikkritikawni għax kont nagħmel hekk. 

ONOR. GLENN BEDINGFIELD: X’kienu l-kwalifiċi li kont tfittex fil-persuni?  Kienu kollha kkwalifikati dawk il-persuni? 

IS-SUR TONIO FENECH: Jekk tistaqsini jekk kenux kollha kkwalifikati fil-qasam tal-enerġija, nerġa’ ngħid li huwa diffiċli biex issib tali nies. Dan bħal meta kelli l-Air Malta.   Aħna linja tal-ajru nazzjonali waħda għandna, jiġifieri sakemm ma jkunux marru jaħdmu ma’ xi linja tal-ajru barra minn Malta, ma ssibx nies meta tiġi biex tappunta l-bord. Inti bilfors trid issib nies li huma ta’ ċerta kompetenza fis-settur tagħhom li taf li dawn, meta jservu f’dik il-kapaċità, għandhom in-knowledge biżżejjed biex jifhmu s-sitwazzjoni, jifhmu wkoll x’qed jgħidulhom l-esperti għax inti għandek l-esperti f’kull korporazzjoni wkoll, u li jaslu biex jieħdu deċiżjonijiet maniġerjali importanti li huma tajbin. 

ONOR. GLENN BEDINGFIELD: Ftit ilu għedt li mhux inti kont responsabbli mis-sitwazzjoni finanzjarja ta’ Enemalta, jiġifieri...

IS-SUR TONIO FENECH: Jien għamilt sentejn, jiġifieri ma tistax tgħidli li d-dejn kollu ta’ Enemalta għamiltu jien, għax m’għamiltux jien. 

ONOR. GLENN BEDINGFIELD: Min għamlu? 

IS-SUR TONIO FENECH: Il-pajjiż kollu għamlu għax id-dejn kollu sar fuq 25 sena. 

ONOR. GLENN BEDINGFIELD: Jiġifieri qed tgħidli li t-tort kien tal-Ministri li kienu responsabbli qablek f’dak il-perjodu. 

IS-SUR TONIO FENECH:  Nafu wkoll li f’dak il-perjodu kien hemm leġiżlatura tal-Partit Laburista u Enemalta għamlet it-telf ukoll dak iż-żmien. Ir-realtà, nerġa’ ngħid, hija li korporazzjonijiet bħalma huma Enemalta u Air Malta huma entijiet ta’ ċerta portata nazzjonali li d-deċiżjonijiet tagħhom jinferixxu fuq jekk, pereżempju, tiġix industrija f’pajjiżna, għax jekk il-kontijiet tad-dawl u l-ilma jkunu għoljin ħafna meta mqabbla ma’ pajjiżi oħrajn, l-industrija ma tiġix, imma tmur f’pajjiż ieħor li jkun orħos. Ir-realtà hija li inti bilfors trid tieħu inkonsiderazzjoni l-qagħda ekonomika tal-pajjiż, u jien ma nistgħaġibx li gvernijiet tal-passat, li kienu għadhom qed jibnu l-ekonomija tal-pajjiż, kienu ħadu d-deċiżjoni li, iva, jużaw l-enerġija bħala mod kif jattiraw l-investiment lejn pajjiżna għax ikun wieħed minn dawk il-komponenti li jagħtik vantaġġ. Illum, li qegħdin fl-istruttura Ewropea, ma tistax tagħmel dawn it-tip ta’ affarijiet għax ma tistax tagħti state aid, imma meta ma konniex fl-Ewropa kien hemm element ta’ flessibilità li tipprova tgħin lill-industrija, u allaħares ma sarx hekk, biex tiġi f’pajjiżna għax kieku ma kenux jinħolqu postijiet tax-xogħol. Jien, minn hawnhekk u fis-sentejn li għamilt responsabbli, żgur li ma kienx l-interess tiegħi li noqgħod ngħid li t-tort huwa tal-Ministru ta’ “dakinhar” għax l-ewwel Ministru li kellha Enemalta mill-ewwel missu għamel il-kontijiet biex jiġbor dak li għandu jiġbor ħalli ma jkollniex is-sitwazzjoni li għandna llum. Ma naħsibx li kien l-irwol u l-kompetenza tiegħi  li nagħmel dak il-ġudizzju. Dak il-ġudizzju nħallih f’idejn il-pajjiż. 

IĊ-CHAIRPERSON: L-Onor. Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Semmejt id-ditta PwC. Kien jiġi xi ħadd partikolari bħala konsulent? 

IS-SUR TONIO FENECH: Kien hemm team li ma kienx jaħdem direttament miegħi. Naf li kien hemm numru ta’ persuni li kienu nvoluti fil-proċess, però jekk tgħidli biex nagħti ismijiet ngħid li ma naħsibx li huwa idoneu li noqgħod nsemmi ismijiet speċifiċi ta’ nies, imma jekk il-Kumitat irid ikun jaf min huma jista’ jitlob lill-Ministeru għall-Finanzi.  Ir-rapport qiegħed hemm, u xi ħadd iffirmah. 

ONOR.  ANDY ELLUL: Jiġifieri inti bħala Ministru ma kontx tiddeċiedi inti lil min taħtar fuq il-bord imma kont… 

IS-SUR TONIO FENECH: Jien kont nirrikmanda lill-Kabinett, jiġifieri l-għażla tal-persuni kont nagħmilha jien inizjalment, imbagħad tmur Kabinett u japprovaha. 

ONOR. ANDY ELLUL: Però ma jinħatrux qabel ikollok l-approval tal-Kabinett. 

IS-SUR TONIO FENECH: Iva, dak kien il-proċess. 

IĊ-CHAIRPERSON: L-Onor. Bartolo. 

ONOR. CLAYTON BARTOLO: Sur Fenech, għadek kemm aċċennajt għal dan il-pjan finanzjarju li għedt li kien ilaħħaq il-€500 miljun, u għedt li dan kellu jitħallas f’25 sena.  Fl-24 ta’ Ġunju 2010, il-gazzetta The Malta Independent – u se ngħaddilek kopja u se ngħaddi wkoll kopja lis-Segretarja – irrappurtat li inti kont għedt li dan l-istrument finanzjarju se jgħin biex Enemalta ma tiġix downgraded. Fil-verità li ġara huwa li fi żmien sentejn Enemalta ġiet downgraded darbtejn. X’kienet ir-raġuni? Kif tispjega l-fatt li sar dan il-pjan finanzjarju u minkejja kollox Enemalta xorta għaddiet minn żewġ downgrades? 

IS-SUR TONIO FENECH: L-ewwel nett, il-liġi biex tgħaddi għar-ristrutturazzjoni saret fl-2012 mhux fl-2010. Ovvjament, biex tagħmel dan it-tip ta’ pjan kien hemm proċess mhux żgħir, inkluż il-konsultazzjoni… 

IĊ-CHAIRPERSON: Jiġifieri l-pjan ma kienx għadu sar meta nkiteb dak l-artiklu. 

IS-SUR TONIO FENECH: U lanqas kien sar, għax il-Gvern ma marx f’dik it-triq.  Il-liġi kienet għaddiet biex tagħti l-possibilità li l-Gvern jagħmilha, imma mbagħad inbidel il-Gvern u l-Gvern mar kompletament fi triq oħra. 

ONOR. CLAYTON BARTOLO: Jiġifieri mill-2012 sa Marzu tal-2013 ma sar xejn fuq dan. 

IS-SUR TONIO FENECH: L-ewwel nett, dan inkiteb f’nofs l-2010. Jekk taħseb li l-proċess ta’ ristrutturar.... L-ewwel nett, dan ma bediex mill-ewwel ġurnata li jien ħadt il-kompetenza  tiegħi...

ONOR. CLAYTON BARTOLO: Għalhekk staqsejtek meta beda.  Inti bdejt tippjana għalih. 

IS-SUR TONIO FENECH: Bdejt nippjana għalih, imma jekk tistaqsini l-ġurnata eżatt meta bdejna, huwa diffiċli ħafna li niftakar għax qed nitkellmu fuq aktar minn għaxar snin ilu u f’dawk is-sentejn ġraw ħafna affarijiet, jiġifieri nkun qed nazzarda jekk ngħid, però naħseb li wara li bdejt nagħmel l-analiżi tiegħi bdejna d-diskussjoni interna ta’ kif se nindirizzaw iċ-challenge li kellna. Ovvjament, x’jagħmlu r-rating agencies fil-każ ta’ Enemalta u tal-pajjiż jaffettwa, għax ir-rata tal-interessi li tħallas fuq dejn, speċjalment dejn internazzjonali, mhux id-dejn mal-banek Maltin, ġeneralment ikun pegged fuq ir-rating, u allura jekk inti tiġi downgraded, sfortunatament, l-interessi jiżdidulek. Jiġifieri kien fl-interess ta’ kulħadd  li nbidlu s-sitwazzjoni. M’għandix dubju li parti mid-deċiżjoni tiegħi għax wasalna biex nibdew dak il-proċess kien il-fatt li konna qed naraw id-downgrade, jiġifieri ridna naraw kif se nindirizzaw dik is-sitwazzjoni biex Enemalta ma tibqax downgraded. 

ONOR. ALEX MUSCAT: Jiġifieri d-deċiżjoni li kont ħadt bħala Ministru li għandha ssir xi ħaġa dwar Enemalta kienet abbinata mad-downgrades? 

IS-SUR TONIO FENECH: Parti minnha iva, għax ovvjament inti ma tistax tħalli s-sitwazzjoni tibqa’ tikber, imma trid tipprova tindirizzaha. L-idea kienet li fuq 25 sena dak id-dejn jitħallas mhux jibqa’ hemm għal dejjem. Dik kienet il-forma mentis tal-ħsieb. 

ONOR. ALEX MUSCAT: Inti spjegajtilna li d-dejn akkumula fuq medda ta’ snin u inti ġejt l-aħħar wieħed minn Gvernijiet suċċessivi Nazzjonalisti li mbagħad laħaq akkumula dejn kbir li inti sibtu ma’ wiċċek.  Imma inti kont ilek fil-Kabinett. Kontu qed tiġu  nfurmati fil-Kabinett fuq din is-sitwazzjoni? 

IS-SUR TONIO FENECH: U mela! Il-finanzi ta’ Enemalta kienu ppubblikati kull sena, jiġifieri ma nistax ngħid li jien ma kontx naf.  Imbagħad Ministru għall-Finanzi ma nkunx naf! Id-dejn ta’ Enemalta kien jidħol ukoll fil-kejl tad-dejn tal-pajjiż meta jiġi mkejjel minn Eurostat għal dak li dak iż-żmien konna ngħidulha l-Maastricht criteria, jiġifieri l-iStability and Growth Pact. Jiġifieri kull darba li kien jiżdied id-dejn kien jeffettwa anke d-dejn nazzjonali, għax kienet entità tal-Gvern. Ovvjament, trid tipprova tindirizzah bħalma trid tipprova tindirizza d-dejn nazzjonali tal-pajjiż, xi ħaġa li kull Ministru jrid jagħmel kull sena. 

ONOR. ALEX MUSCAT: Jekk inti, kemm domt fil-Kabinett, kont aware, bħalma qed tgħidilna kien aware il-poplu kollu, għalfejn dan l-attentat sar lejliet l-elezzjoni tal-2013? Għax ma ppruvajtux tindirizzawh qabel id-dejn? 

IS-SUR TONIO FENECH: Jiena nista’ nirrispondi għal meta Enemalta kienet fil-kompetenza tiegħi. 

ONOR. ALEX MUSCAT: Imma inti kont Ministru responsabbli għall-finanzi għal madwar għaxar snin. 

IS-SUR TONIO FENECH:  Enemalta kellha sfidi oħrajn x’tindirizza, jiġifieri din ma kenitx l-unika sfida li kellha, u l-Ministri preċedenti kienu qed jaħdmu fuq proġetti mhux żgħar, inkluż l-investimemnt li kellu jsir biex ikollna struttura li tipproduċi l-enerġija li hemm bżonn fil-pajjiż, u allura ministru kien jagħti l-enerġija fuq l-iktar prijoritajiet importanti f’dak il-mument għall-pajjiż. Meta jien ħadt over, waħda mill-prijoritajiet li ħassejt li kellha ssir kienet din. 

ONOR. ALEX MUSCAT: Kull darba li kont qed tiġi aġġornat, kemm bħala Ministru b’mod dirett kif ukoll minn dak li kont issegwi fil-Kabinett, kont inkwetat bid-dejn li għandha Enemalta u anke bir-riperkussjonijiet tiegħu fuq il-pajjiż kollu inġenerali? 

IS-SUR TONIO FENECH: Le, ma kontx inkwetat għax ir-realtà hi li dak id-dejn... Ma ninsewx li kien perjodu fejn aħna ridna nieħdu fl-Ewro u allura ridna nnaqqsu d-dejn nazzjonali tal-pajjiż biex jersaq lejn is-60% u nnaqqsu d-deficit.  Dawk l-oġġettivi kienu qed jintlaħqu u allura d-dejn kien niżel. Ovvjament imbagħad, kif nafu, kien hemm il-kriżi bejn l-2009 u l-2010 u li kompliet sal-2011 li kellha l-impatt tagħha, inkluż fuq l-prezzijiet tal-enerġija u l-fatt li anke l-Gvern beda jagħti sussidji ħafna ikbar lil Enemalta minħabba l-enerġija, minkejja li Enemalta kellha tieħu deċiżjonijiet ukoll li tgħolli l-prezzijiet tal-enerġija. Madanakollu, il-Gvern xorta kien għadu qed jissussidja ħafna. Jiġifieri ma rridux ninsew ir-realtajiet ta’ dak iż-żmien, u x’kienu l-prioritajiet li riedu jittieħdu f’dak l-isfont.

ONOR. ALEX MUSCAT: Inkwetat ma kontx...

IS-SUR TONIO FENECH: Kont qed nagħmel dak li ħassejt li kelli nagħmel biex lill-pajjiż immexxih ‘il quddiem.

ONOR. ALEX MUSCAT: Ma kontx skomdu bis-sitwazzjoni finanzjarja ta’ Enemalta? 

IS-SUR TONIO FENECH: Le, nerġa’ ngħid, skomdu... Dik kienet għażla li għamel il-pajjiż. Jien qatt ma smajt lil ħadd jgħid li l-kontijiet irridu ngħolluhom iktar biex nirkupraw id-djun li kellha Enemalta. Dan il-parir ma kien qed jiġi mingħand ħadd, u kulħadd kien jaf kif kienet is-sitwazzjoni ta’ Enemalta, anzi pjuttost li l-pressjoni, b’mod partikolari mill-industrija, kienet li l-prezzijiet iridu jibqgħu kemm jista’ jkun kif inhuma, anzi t-talba dejjem kienet tkun biex jorħsu mhux jiżdiedu. Fl-aħħar mill-aħħar il-ministru ma jagħmilx mirakli, però  meta tieħu deċiżjonijiet qua anke li jien kont Ministru għall-Finanzi – u naħseb dik kienet waħda mir-raġunijiet għalfejn id-deċiżjoni kienet li Enemalta tgħaddi taħt il-Ministeru għall-Finanzi direttament –... Kien hemm realtajiet finanzjarji mhux żgħar u dakinhar inħass mill-Prim Ministru li l-aħjar mod kif dawn jiġu indirizzati jkun billi jindirizzahom il-Ministru għall-Finanzi minħabba l-impatt li kien qed ikollhom fuq il-finanzi anke fuq livell nazzjonali, jiġifieri fuq id-dejn kollu tal-pajjiż. U naħseb li dik kienet waħda mid-deċiżjonijiet li xprunat dik il-bidla dakinhar.
IĊ-CHAIRPERSON: L-Onor. Robert Cutajar.

ONOR. ROBERT CUTAJAR: Sur Fenech, inti għedt, u se nerġa’ nistaqsik biex inkun ċert li fhimtek tajjeb, li kontu għamiltu preżentazzjoni lill-Gvern dwar il-pjan ta’ ristrutturar...

IS-SUR TONIO FENECH: Lill-Oppożizzjoni.

ONOR. ROBERT CUTAJAR: Lill-Oppożizzjoni bħala Gvern u....

IS-SUR TONIO FENECH: Le, lill-Oppożizzjoni bħala Oppożizzjoni. 

ONOR. ROBERT CUTAJAR: Il-Gvern lill-Oppożizzjoni.

IS-SUR TONIO FENECH: Hekk hu.

ONOR. ROBERT CUTAJAR: Għedt ukoll li dan kien għadda b’mod unanimu.  Hux hekk? 

IS-SUR TONIO FENECH: Iva.

ONOR. ROBERT CUTAJAR: Jiġifieri hemm rilevanza kif prattikament ftit xhur wara, il-Gvern bidel totalment din it-triq.  Hux hekk?

IS-SUR TONIO FENECH: Il-Gvern ma implimentahx u mar għal soluzzjonijiet kompletament differenti.

IĊ-CHAIRPERSON: Minħabba li qed ikun hawn ħafna riferenzi għal “Gvern” u “Oppożizzjoni”, qed nitlob li...

IS-SUR TONIO FENECH: Ma nafx x’inhi r-rilevanza ma’ ElectroGas. 

IĊ-CHAIRPERSON: Qed nitlob sabiex, anke għall-finijiet ta’ transcript, jingħad “Gvern Laburista”, “Oppożizzjoni Laburista”, “Gvern Nazzjonalista” u “Oppożizzjoni Nazzjonalista”.

ONOR. ROBERT CUTAJAR: Sur Fenech, jien qed nirriferi għall-Gvern Nazzjonalista tal-2012, u l-Oppożizzjoni Laburista ta’ dakinhar. Jien ma jidhirlix li fuq din il-mejda – għallinqas f’din il-Leġiżlatura – sar xi aċċenn għall-fatt li dak il-pjan ta’ ristrutturar kien sar bi qbil unanimu. Naħseb li huwa interessanti li dan ħareġ proprju f’din il-laqgħa tal-lum. Qed nitkellmu dwar l-isfidi u l-piżijiet ta’ Enemalta, u xtaqtek tispeċifika – inti semmejtha però bqajt għaddej – u tispjega ftit ix-xena internazzjonali f’dan l-isfont tal-kriżi internazzjonali li kien hemm dwar il-prezz taż-żejt, li kien tela’ b’ammont sostanzjali. Tista’ tgħidilna kif dan effettwa lill-pajjiż vis-à-vis l-prezzijiet taż-żejt ta’ dakinhar, fi żmien fejn il-Gvern kien qed jiffaċċja kriżi, kif kienu wkoll qed jiffaċċjaw pajjiżi oħrajn, imma fejn pajjiżna rnexxielu jibqa’ għaddej? 

IS-SUR TONIO FENECH: Ovvjament, is-sitwazzjoni ekonomika mill-2008 sal-2012 ma kienet faċli xejn, anzi kienet diffiċli ħafna. Konna nitkellmu dwar kriżi kull sitt xhur. L-ewwel ma kellna kienet kriżi ekonomika fejn rajna l-prezz taż-żejt jisplodi. Tajjeb ngħid li l-prezzijiet taż-żejt minn dakinhar sal-lum, minkejja li llum qed nagħtu sussidji ħafna ikbar minn dawk li kienu jingħataw dakinhar, qatt ma wasal għal dak il-livell. Jiena qbadt u pprintjajt – jiġifieri  mhijiex xi ħaġa tiegħi; tidħol f’website u tfittex il-prezzijiet taż-żejt –...  Fil-fatt ma pprintjajthiex, imma jekk wieħed kellu jħares lejn il-prezzijiet taż-żejt jara li dawn għadhom qatt ma telgħu fuq il-livelli li kienu fis-sena 2009. 

IĊ-CHAIRPERSON: Ippermettili għax qegħdin isiru ċerti kummenti. Onor. Bartolo, jekk għandek xi domanda bħalma għamilt jien, agħmilha. 

ONOR. CLAYTON BARTOLO: Jien għedt li huwa tajjeb li x-xhud ġie ppreparat. Tajjeb, tajjeb.

IĊ-CHAIRPERSON: Onor. Bartolo, bħalma jien dakinhar għamilt domanda lix-xhud...

ONOR. ROBERT CUTAJAR: Jiena fhimtu dak il-kumment.

ONOR. CLAYTON BARTOLO: Ġie ppreparat, tajjeb. Għax fil-bidu qalilna...  

IĊ-CHAIRPERSON: Bħalma jien dakinhar għamilt domanda lix-xhud u x-xhud taħt ġurament ikkjarifika x’għamilt inti, jekk trid agħmel id-domanda inti ħalli naraw. 

ONOR. CLAYTON BARTOLO: Fil-bidu x-xhud qal li ma ġiex ippreparat... (Interruzzjonijiet)

IĊ-CHAIRPERSON: L-Onor. Robert Cutajar.

ONOR. ROBERT CUTAJAR: Mr Chairman, jien ukoll smajtu, għax qiegħed faċċata tiegħi u għall-grazzja t’Alla widnejja s’issa għadhom tajbin. Il-Ministru Clayton Bartolo lil sieħbu ta’ maġenbu pprova jagħmillu domanda biex b’xi mod iqabbel dak li rajna ftit tal-ġimgħat ilu... 

ONOR. ANDY ELLUL:  Lanqas xejn, għandkom żball.

ONOR. ROBERT CUTAJAR:  Ministru, ħu paċenzja. 

ONOR. CLAYTON  BARTOLO: Kompli agħmilha tal-avukat difensur ta’ Gonzi! Kompli agħmilha tal-avukat difensur ta’ Gonzi!

ONOR. ROBERT CUTAJAR: Għall-fini ta’ Kumitat, jien niddikjara li fl-ebda ħin – mhux kif għamel il-Ministru Clayton Bartolo –... 

ONOR. ANDY ELLUL: Ħadd ma staqsik.

ONOR. ROBERT CUTAJAR: ...m’għamilt kuntatt la bit-telephone, la bil-messaġġi, la b’WhatsApp, u bl-ebda mod. Qed inkun ċar għal min qed isegwina biex dak li għandu l-Ministru ta’ faċċata ma jagħtihx lil ħaddieħor.

IĊ-CHAIRPERSON: Ikkjarifikajtha għax ma rridx dawn it-tip ta’ kummenti għaddejjin.

ONOR. ROBERT CUTAJAR: Le, ħalli naqtagħlha rasha mill-ewwel. (Interruzzjonijiet) 

ONOR. ANDY ELLUL: Inti bdejthom il-kummenti, Chairman. (Interruzzjonijiet) Il-battibekk bdieh iċ-Chairman. Kieku rridu nistaqsu domanda...

ONOR. GRAHAM BENCINI: S’issa aħna ma tkellimniex. 

ONOR. ROBERT CUTAJAR: Sur President, irrid infakkar ukoll li hemm Ruling tal-Ispeaker li jgħid li l-parir tiegħu hu, kif jeżisti wkoll barra minn Malta, li Ministri tal-Kabinett m’għandhomx ikunu fuq dan il-Kumitat. Sal-lum, xahrejn, tlieta wara, għadna b’żewġ membri tal-Eżekuttiv fuq dan il-Kumitat, anzi issa għandna tlieta. Jiġifieri mhux talli naqqasna, talli żidna.

IĊ-CHAIRPERSON: Onor. Cutajar, ejja għad-domanda.
ONOR. CLAYTON BARTOLO: Lili ma jridunix hawnhekk. 

IĊ-CHAIRPERSON: Onor. Cutajar, nitolbok terġa’ tagħmel id-domanda lix-xhud. 

ONOR. ROBERT CUTAJAR: Sur Fenech, jien staqsejt x’kienu l-prezzijiet taż-żejt dakinhar, għax ovvjament il-Gvern ta’ dak iż-żmien kien qed jiffaċċja wkoll dan il-piż, fis-sens li, kif għedt tajjeb inti wkoll, wara dawn is-snin kollha l-prezz taż-żejt qatt ma laħaq dawk il-livelli.

IS-SUR TONIO FENECH: L-ewwel nett, irrid niċċara punt li għedt.  Safejn naf jien, dan il-Kumitat qed jiddiskuti r-Rapport tal-Awditur dwar ElectroGas. Issa jien napprezza li kull Kumitat jieħu d-deċiżjonijiet tiegħu fejn imur, u nerġa’ ngħid li m’għandix oġġezzjoni dwar dan, però lili ħadd ma qalli biex nipprepara ruħi dwar affarijiet oħrajn.  

ONOR. ANDY ELLUL: Imma jidher li ppreparat, min-noti li ħriġt.

IS-SUR TONIO FENECH:  Għax hemm affarijiet li nafhom. Mhux ovvja! Imma ma nistax nipprova nkun naf id-domandi kollha li intom se tagħmlu, għax lili ħadd ma bagħatli domandi, biex inkun ċar.  Allura jista’ ikun hemm affarijiet li m’iniex ippreparat fuqhom għax ma kontx naf li se tidħlu f’dik il-linja. Tapprezzaw li jien illum qed naħdem fil-privat u l-ħin tiegħi mhux qiegħed hemm biex nipprova nimmaġina l-PAC x’se jistaqsi. 

ONOR. ANDY ELLUL: Ix-xhieda kollha ta’ qablek kienu hekk ukoll.

IS-SUR TONIO FENECH: Ma jimpurtax, nirrispondi kif jirrispondi kulħadd, jiġifieri dak li niftakar u dak li nista’ nikkontribwixxi lejh. Ovvjament is-settur tal-prezzijiet mhuwiex xi ħaġa li ma tkunx taf dwaru għax il-ħin kollu jkun fuq il-ġurnali jew fuq it-televiżjoni, però huwa stat ta’ fatt li l-prezzijiet taż-żejt fil-perjodu ta’ bejn l-2009  u l-2010 kienu ħafna ogħla milli huma llum, anke fl-agħar mumenti tal-kriżijiet li kellna matul dawn l-aħħar snin. U dan fisser li ovvjament il-Gvern kellu jieħu deċiżjonijiet, għax ma setax jerfa’ kollox hu. Il-Gvern ikun jixtieq jagħmel hekk, għax l-eħfef ħaġa hi li terfa’ kollox inti. Kien hemm mument fejn il-prezzijiet kienu telgħu anke għal USD146-il barmil, għalkemm Enemalta qatt ma xtrat b’dak il-prezz. L-ogħla prezz, jekk niftakar sew, li bih kienet xtrat Enemalta kien ta’ madwar USD120-il barmil. Ovvjament dak huwa prezz għoli ħafna, meta tqis li l-medja li bih kienet tixtri Enemalta qabel il-kriżi kien ta’ madwar USD65-il barmil,  jiġifieri nistgħu ngħidu li l-prezz taż-żejt għal Enemalta kważi rdoppja. Effettivament dak kellu jwassal biex jittieħdu ċerti deċiżjonijiet, fis-sens li parti kellu jmur fuq il-kontijiet u parti jerfgħu l-Gvern billi jagħti sussidji, però f’ambitu ekonomiku ħafna iktar wiesa’. Jiġifieri kien hemm sitwazzjoni fejn kellek numru ta’ pajjiżi li kienu qed jikkollassaw ekonomikament, fosthom Spanja, Ċipru, l-Irlanda kif ukoll il-Greċja, li kienu qed jiddefoltjaw fuq id-dejn tagħhom wara li kienu fallew il-banek. Malta qatt ma dħalna f’dik is-sitwazzjoni, u ma dħalniex f’dik is-sitwazzjoni mhux b’kumbinazzjoni, għalkemm kultant jippruvaw jgħidu li b’kumbinazzjoni, imma għax il-pajjiż kien stradat fuq struttura finanzjarja u ekonomika differenti, jiġifieri b’għażla mhux b’kumbinazzjoni. Il-fatt li d-dejn tal-pajjiż b’mod predominanti huwa dejn mal-poplu Malti u mal-istituzzjonijiet bankarji Maltin, kien b’għażla, għax meta jien kont Segretarju Parlamentari għall-Finanzi u konna se nidħlu fl-Ewro, ġew ħafna istituzzjonijiet finanzjarji kbar u qalulna li biex inkabbru l-profil tagħna bħala pajjiż fl-Ewro jmissna nibdew noħorġu euro bonds li jfisser li d-dejn tagħna jkun jinxtara minn istituzzjonijiet barra minn Malta. Dan probabbilment kien ifisser li konna nissellfu b’rati tal-interess irħas f’dak il-mument, però l-prezz li kont tħallas biex tieħu l-interessi irħas kien li inti qed tesponi ruħek għaċ-ċaqliq fis-swieq finanzjarji dak iż-żmien, u kien ifisser li fi kriżi inti tirriskja li tispiċċa kif spiċċaw il-Greċja, Ċipru u pajjiżi oħrajn, jiġifieri li ma ssibx min isellfek, anzi jkun hemm min irid jiġbed il-flus barra mill-pajjiż. Allura konna ħadna deċiżjoni konkreta li nibqgħu predominantement bid-dejn Malti mal-Maltin. Dik kienet policy ċara, li meta ġiet il-kriżi finanzjarja għenet ħafna għax niftakar ġurnali li kienu jgħidu li wara Ċipru kien imissha Malta, però ma kienx hemm tieqa biex wara Ċipru tiġi Malta għax id-dejn Malti ma kienx espost bħalma kien espost id-dejn ta’ Ċipru. Dak iż-żmien kien hemm ukoll il-kriżi tal-Libja u kriżijiet oħrajn. 

IĊ-CHAIRPERSON: Hawn iktar domandi? L-Onor. Muscat.

ONOR. ALEX MUSCAT: Se nkompli nistaqsik dwar id-dejn li kellha Enemalta, li għedtilna li ħafna minnu ma kienx tort tiegħek, imma writtu. Meta għollejt il-kontijiet tad-dawl u tal-ilma kien biex jagħmlu tajjeb għal dak id-dejn? 

IS-SUR TONIO FENECH: Le. Ir-reviżjoni tal-kontijiet ħadha l-Kabinett kollu, mhux xi ministru partikolari.  Għalkemm Enemalta ma kenitx f’idejja, nerfa’ r-responsabbiltà ta’ dik id-deċiżjoni, jiġifieri m’iniex qed nipprova ngħid li ddeċieda ħaddieħor, għax kienet deċiżjoni komuni tal-Kabinett, fil-constraints li kien il-pajjiż dak iż-żmien fejn kellna sitwazzjoni li numru ta’ fabbriki kienu qed jikkunsidraw li jagħlqu u jitilqu, fost l-oħrajn l-ST Microelectronics.  Dawn affarijiet pubbliċi li kienu fil-ġurnali. Aħna għażilna li l-flus tagħna, fl-ambitu tal-qafas ta’ x’seta’ il-pajjiż jagħmel deficit u dejn, għax ir-regoli dak iż-żmien ma kenux laxki bħalma huma bħalissa, għax l-Ewropa ħadet approach kompletament differenti ta’ meta tkun fi kriżi u rrilaxxat... Dak iż-żmien l-Ewropa ma kenitx irrilaxxat ir-regoli tagħha. Dik il-pezza drapp li kellna ddeċidejna li niddedikawha biex nipproteġu l-ħaddiema u l-postijiet tax-xogħol biex ma nitilfux il-fabbriki, anke jekk sfortunatament il-poplu kellu jgħid aħħ għax żdiedu l-kontijiet, għax kieku telqu l-fabbriki l-ajma kienet tkun ħafna ikbar, għax filwaqt li l-kontijiet tista’ fil-futur tindirizzahom, jekk titlef il-fabbriki u l-postijiet tax-xogħol ma terġax iġġibhom mil-lum għal għada. Fabbrika tiddeċiedi li titlaq mil-lum għal għada, imma kulmin hu responsabbli minn dan is-settur jista’ jgħidlek li biex iġġibha trid jagħmel ħafna sforzi. Jien naħseb li jekk hemm ċertifikat li juri l-ħidma li għamilna dak iż-żmien, kien li Malta kienet l-uniku pajjiż li r-riċessjoni tagħha kienet biss sitt xhur fl-eqqel ta’ kriżi finanzjarja li kien hemm, u li mill-bidu tal-kriżi sat-tmiem tagħha, li kien perjodu ta’ kważi tliet snin, l-impjiegi f’Malta żdiedu, mhux b’ħafna imma żdiedu, mhux naqsu bħalma ġara f’pajjiżi oħra, u dan għaliex il-fabbriki li kellna ngħinu għenihom, u għenihom billi tajnihom għajnuna finanzjarja f’cash grants li marru fi skemi biex il-ħaddiema jiġu kkumpensati għall-fatt li anke kienu qed jaqgħu fuq three or four day week, imma biex ma jitkeċċewx il-ħaddiema konna qed nikkumpensaw lis-settur biex iżommu lill-ħaddiema.  Tajna anke programmi ta’ taħriġ biex naġġornaw l-iskills, tajna għajnuna finanzjarja biex dawn iġibu investimenti ġodda, għax dawn il-fabbriki kienu kollha qed iħarsu fejn se jagħlqu u allura jekk, pereżempju, jkollhom fabbrika Malta u oħra l-Polonja, jibdew jaraw fejn se jpoġġu l-isforz tagħhom u fejn se jagħlqu. U kien hemm kumpaniji li ħadu deċiżjonijiet fejn qalu li se jagħlqu “dak” il-pajjiż u jkomplu jinvestu f’Malta. Setgħu għamlu deċiżjoni bil-maqlub u qalu li se jkomplu jinvestu f’“dak” il-pajjiż u jagħlqu Malta biex iżommu l-produzzjoni tagħhom, imma aħna ġibnihom.  Imma dan kellu prezz, għax il-qagħda finanzjarja tal-pajjiż kienet dik li kienet u bil-pezza drapp li kellna ridna nippruvaw nallokaw. Jiena kburi bil-mod kif iddeċidejna li nallokaw ir-riżorsi tagħna biex insalvaw il-postijiet tax-xogħol tal-ħaddiema ta’ dak iż-żmien.

IĊ-CHAIRPERSON: L-Onor. Ellul.

ONOR. ANDY ELLUL: Inti qisek irbatt l-għoli tal-kontijiet tad-dawl u tal-ilma biex tissapportjaw l-industrija. Ftit qabel semmejt state aid, u rrid ngħid li l-Gvern illum joħroġ €1 miljun kuljum biex jissapportja lill-industrija. Insa l-industrija, fir-rigward tal-familji, jiddispjaċik illum li dak iż-żmien għollejtu l-kontijiet tad-dawl u tal-ilma? 

IS-SUR TONIO FENECH: Inti taħseb li hemm xi ministru li jieħu pjaċir li jieħu deċiżjonijiet li sfortunatament kultant trid tieħu? L-ebda ministru ma jieħu gost jagħmel dan, imma aħna ma nkunux fil-gvern biex inkunu, biex ngħid hekk, populisti biss, li hija l-iktar ħaġa faċli. Irrid ngħid li r-regoli llum huma differenti ħafna mir-regoli ta’ dakinhar f’dak li hu Stability and Growth Pact (SGP) u anke fil-mod kif kienet tirraġuna l-Ewropa dwar l-enerġija. Dak iż-żmien kien hemm pożizzjoni mill-iktar ċara fl-EU li l-prezz għoli tal-enerġija trid tgħaddih fuq il-konsumatur – għalkemm aħna m’għaddejnihx kollu – għax l-argument ekonomiku kien li jekk ma tgħaddihx, id-dinja tibqa’ tikkonsma fuq livell li ma taffordjax, u allura trid tnaqqas il-livell ta’ konsum biex jerġa’ jorħos il-prezz għax tnaqqas id-domanda, li kienet eċċessiva għall-produzzjoni ta’ dak iż-żmien. Dak kien l-argument li kien qed isir dwar dak il-livell.  Jekk tistaqsini jekk naqbilx miegħu ngħidlek li fuq livell teoretiku ekonomiku, is-supply and demand hekk jaħdem, imma fuq livell soċjali u fuq livell tal-impatt ekonomiku fuq il-pajjiż mhux eżattament hekk jaħdem għax għandek riperkussjonijiet oħrajn. U l-politiku jrid jagħmel dawn l-għażliet, qatt ma jista’ ikun a pure economist, inkella nagħmlu biss ekonomisti, u lanqas ma jista’ ikun purely an accountant, imma jrid ikun persuna li jiżen kollox u d-deċiżjonijiet jeħodhom fl-ambitu ta’ dak li jista’ isir. Jekk tgħidli x’kont nippreferi, jekk hux li nitlef il-postijiet tax-xogħol jew inkella li ma jogħlewx il-kontijiet, ngħidlek li kont nippreferi li ma nitlifx il-postijiet tax-xogħol. U dik kienet id-deċiżjoni li ttieħdet dakinhar.

IĊ-CHAIRPERSON: L-Onor. Ellul.

ONOR. ANDY ELLUL: Jiġifieri with hindsight terġa’ tieħu l-istess deċiżjoni. 

IS-SUR TONIO FENECH: With hindsight ngħid li naħseb li ma kienx hemm option oħra, jekk ridna nipproteġu l-postijiet tax-xogħol. 

IĊ-CHAIRPERSON: L-Onor. Bartolo.

ONOR. CLAYTON BARTOLO: Sur Fenech, ħalli mmorru ftit lura għax kont bdejt nistaqsik dwar  id-downgrades li kellha Enemalta. Inti għamilt aċċenn għal numru ta’ investimenti li saru, però dak iż-żmien Standard & Poor’s (S&P) kienu qegħdin jgħidu li parti mid-downgrade saret għax ma kienx qed isir investiment f’Enemalta. Jiġifieri kellek parti li kienet minħabba l-prezzijiet taż-żejt volatili – l-ebda Gvern ma jista’ jikkontrolla l-prezz taż-żejt, għalkemm illum m’għadniex naħdmu biż-żejt – u kien qed jissemma wkoll in-nuqqas ta’ investiment f’Enemalta. Dan jissemma anke f’diversi ġurnali, fosthom Malta Today kif ukoll The Times  of Malta ta’ dak iż-żmien, li se ngħaddi kopja tagħhom lill-Iskrivana tal-Kumitat.

IĊ-CHAIRPERSON: Ministru, jekk ma jimpurtax, nitolbok tippreżentahom lix-xhud ukoll u tispjegalu r-riferenza.

ONOR. CLAYTON BARTOLO: Minn dawk l-artikli joħroġ li waħda mir-raġunijiet għal dawn ż-żewġ downgrades kienu minħabba nuqqas ta’ investiment. X’kien dan l-investiment li kellu jsir u ma sarx? U għalfejn ma sarx? 

IS-SUR TONIO FENECH: Ma nistax naqbel li ma kienx qed isir investiment, għax fil-fatt kien qed isir investiment. Nerġa’ ngħid li kienet għadha kif tiġi commissioned il-power station ta’  BWSC, u kien qed isir l-investiment fl-interconnector. Veru li l-investiment fl-interconnector kellu jsir qabel, imma għal ċerti raġunijiet, li ma kenux ġejjin min-naħa ta’ Malta imma min-naħa tal-Italja, il-proċess ta’ tendering sfortunatament twal, l-ewwel għax  it-tenderers ma riedux jibbiddjaw għax ir-responsabbiltà tal-permessi fuq in-naħa tal-Italja ntefgħet fuqhom u huma qalu li ma jidħlux għall-Italja, jiġifieri speċi ried jidħol il-Gvern Malti, u allura kellu jinħareġ mill-ġdid it-tender. Imbagħad, wara li aġġudikajna, ir-realtà hi li kien hemm l-anomalija li l-approvazzjoni tingħata mill-Istat Taljan, imma mbagħad trid tmur tinnegozja fuq il-livell, mhux tar-reġjun, imma tal-kunsill fejn int se tikkonettja.  U kien hemm problemi f’dak il-livell għax il-Comune ta’ dak iż-żmien kien qed joġġezzjona, u ma riedx. Jien iltqajt miegħu, u rrid ngħid li ma kellux daqshekk tort, għax hu  beda jirraġuna li aħna se ngħaddu mill-bajja tiegħu, imma l-planning compensation ma kienx se jeħodha l-kunsill lokali, imma kien se jeħodha l-Istat Taljan, u l-Istat Taljan ma kien se jagħtih xejn. Allura qalli biex immur għand l-Istat Taljan biex jgħidli hu minn fejn ngħaddi. Jiġifieri konna qed nilagħbu ftit chicken and egg situation, fejn wieħed jibgħatna għand l-ieħor. Konna għamilna negozjati ma’ dan il-kunsill u effettivament konna qbilna li nħallsu planning gain apposta lill-kunsill biex imur fi proġett li kien għażel hu stess, biex inkunu nistgħu niżblukkaw sitwazzjoni li għalina kienet urġenti għax ma stajniex ma nibdewx il-proċess tal-interconnector. Jiġifieri iva, kien hemm delays, però l-interconnector sar u llum nafu li huwa l-backbone tax-xiri tal-enerġija ta’ Enemalta, għax mill-options kollha, l-orħos  prezz jiġi mill-interconnector. Kien hemm pjan eventwalment li jkun hemm it-tieni interconnector, però mbagħad inbidel il-Gvern, u l-Gvern il-ġdid biddel id-deċiżjonijiet tiegħu u mar għal soluzzjoni kompletament differenti.

ONOR. CLAYTON BARTOLO: Sur Fenech, kif qed tispjega inti juri...

IS-SUR TONIO FENECH: Jien ma naqbilx li ma konniex qed nagħmlu investiment biżżejjed. Naħseb li konna qed nagħmlu ħafna investiment. Dan ilu għaxar snin; issa ma jien se nipprova nikkonvinċi lil ħadd.

ONOR. CLAYTON BARTOLO: Qed nistaqsu biex għal darb’oħra nifhmu anke l-ambitu tad-deċiżjonijiet li ttieħdu wara, li issa jkollna ċ-ċans niddiskutuhom iżjed ‘il quddiem. Dak iż-żmien, fl-2011, kien hemm ukoll iċ-Chamber li kienu qegħdin juru t-tħassib tagħhom dwar id-downgrading tal-credit ratings ta’ Enemalta u, fost l-oħrajn, kienu semmew li l-cost of borrowing kien se jogħla li mbagħad ultimately se jitfagħlek pressjoni fuq il-fuel li qed jinxtara – dak iż-żmien kien iż-żejt – u anke fuq il-prezzijiet tal-enerġija. Inti kellek xi pjan biex tegħleb din l-isfida dak iż-żmien?

IS-SUR TONIO FENECH: Dan diġà rriferejt għalih jien, meta għedt li l-konsegwenzi ta’ downgrade huma li l-ispiża tas-self tiegħek tiżdied għax ir-rati tal-interessi ma’ dawn l-istituzzjonijiet ta’ barra tkun marbuta ma’ dan it-tip ta’ grading u allura jekk jinżel il-grading huma jifhmu li r-riskju qed jiżdied għalihom, u allura jgħollulek ir-rata tal-interessi. Din irriferejt għaliha u għedt li parti mir-raġuni li kien hemm għax morna għar-ristrutturar kien marbut magħha għax ridna nsibu wkoll soluzzjoni għaliha. Naħseb dan għedtu jien.

ONOR. CLAYTON BARTOLO: Però minkejja kollox, fil-verità l-kontijiet għolew.

IS-SUR TONIO FENECH: Imma l-kontijiet għolew mhux minħabba l-interessi. Jekk tħares lejn l-interessi li Enemalta tħallas fuq id-dejn tagħha tara li ma kellu x’jaqsam xejn mal-proporzjon taż-żieda fix-xiri taż-żejt. Insejt kemm kien il-persentaġġ u nkun qed nivvinta jekk ngħid il-persentaġġ eżatt, imma kważi tliet kwarti mill-ispiża ta’ Enemalta kienet iż-żejt, u l-bidla fil-prezz taż-żejt tissupera kollox. 

ONOR. CLAYTON BARTOLO: Fil-bidu għamilna aċċenn li inti ssemmejt minn wieħed mix-xhieda, is-Sur David Spiteri Gingell, li kien iservi wkoll bħala CEO ta’ Enemalta. Inti tiftakar xi laqgħat li kellek mas-Sur Spiteri Gingell meta kont Ministru, anke jekk ma kontx Ministru responsabbli minn Enemalta, imma kont Ministru għall-Finanzi?

IS-SUR TONIO FENECH: Irrid ngħid li jien rajt x’qal, però ma qal xejn ġdid milli kien qal fl-2013. Din hija storja antika li konna rajna li reġgħet ħarġet. Naħseb li kont ċar kif irrispondejt, u nerġa’ nirrispondi b’dak li rrispondejt. David Spiteri Gingell qatt ma kien CEO taħti, imma kien CEO appuntat mill-Ministru Gatt.  Il-Ministru Gatt kien kellimni u qalli li Enemalta kienet qed tippjana restructuring fis-sistema maniġerjali tagħha u xtaq li jien nagħmel laqgħa mas-CEO biex nifhem ftit x’qed jippjanaw, għax kien hemm direttiva ċara li ħarġet mill-Kabinett u mill-Prim Ministru li f’dak li huwa reklutaġġ, l-aħħar deċiżjoni hija tal-Ministeru għall-Finanzi u mhux tal-entitajiet varji. Irrid ngħid li dak iż-żmien aħna kellna policy ċara li nnaqqsu l-piż tas-Settur Pubbliku fuq il-pajjiż billi l-Gvern ma jibqax iżid ħaddiema, u jekk tħares lejn is-snin, in real numbers il-ħaddiema mal-Gvern kienu qed jonqsu, għax kien hemm deċiżjoni li s-Settur Pubbliku rridu nċekknuh mhux inkabbruh, anke għax importanti li jkun is-settur privat li jixpruna l-ekonomija mhux l-impjiegi mal-Gvern, li waqt li huwa importanti li jkollok, iridu jkunu dawk li l-pajjiż verament għandu bżonn. Allura kien hemm deċiżjoni ċara li aħna kellna nirristrinġu n-nefqa tal-Gvern anke minħabba r-realtajiet, bħal pereżempju, il-kontijiet tad-dawl u tal-ilma, inkella trid tgħolli aktar, għax jekk l-ispiża tal-Gvern qed tiżdied, minn x’imkien trid tħallasha. Mela nżid l-ispiża tas-settur pubbliku biex innaqqas is-sussidji lil Enemalta, li dak iż-żmien konna qed nagħtuha madwar €60 miljun fis-sena, li kien sussidju għoli. Niftakar li s-Sur Spiteri Gingell kien ġie u għamel il-preżentazzjoni tiegħu, u x’imkien għandi ċ-ċifri ta’ x’kien talab. Ovvjament din ippreparajt għaliha għax rajt li semmieni speċifikament u allura għedt li żgur se tinteressakom.  Qed ngħuidha biex ma tistgħaġbux li ħarist lejha! Niftakar kien talab għal 45 manager ġdid li kienet se tiswa nefqa ta’ €5.5 miljun. Din teskludi li kull manager mill-inqas irid 1% support staff, għax inkella x’se jimmaniġja dan? 

IĊ-CHAIRPERSON: Tista’ tindika l-perjodu ta’ żmien li fih saru dawn it-talbiet?

IS-SUR TONIO FENECH: Ftit qabel ma jien sirt Ministru. Naħseb li kien fl-2009. Kien hemm struttura sħiħa li ġiet ippreżentata, u rrid nagħti ftit spunt. Mela l-kontijiet kellhom jogħlew, l-ispiża tal-Gvern suppost kellha tonqos, u r-realtà kienet li meta kont titkellem mal-unions – u kif qal hu stess, dak iż-żmien kien hemm negozjati mal-unions li mbagħad ittieħdu over mill-Ministeru għall-Finanzi għax naħseb li kienu ttawwlu u spiċċaw għandi meta sirt Ministru u hemmhekk kien intlaħaq il-ftehim – il-kritika prinċipali tagħhom kienet tkun li Enemalta għandha iktar chiefs milli Indians. 

ONOR. CLAYTON BARTOLO: Però s-Sur Spiteri Gingell hawnhekk qal li kellu relazzjoni tajba mal-unions. Ma nafx segwejthiex dik il-biċċa.

IS-SUR TONIO FENECH:  Anke jien kelli relazzjoni tajba mal-unions. Jien niftakar li Tony Zarb, Alla jaħfirlu, kien ħa gost meta Enemalta u Air Malta ġew taħti għax fil-privatizzazzjoni tat-Tarzna konna ħdimna tajjeb ħafna u kien qalli: Miegħek naslu. Jiġifieri jien ukoll kelli relazzjoni tajba mal-unions, u l-kritika tagħhom kienet li Enemalta diġà għandha ħafna chiefs, u ridna nżidu 45 oħra. Jekk hemm ġustifikazzjoni żżidhom. Saret analiżi mill-Ministeru għall-Finanzi, mhux minni imma mis-Sur Alfred Camilleri u t-tim tiegħu li kellhom diversi laqgħat, u ma qbilniex, għax hu baqa’ jinsisti fuq il-45. Niftakar li mill-Ministeru għall-Finanzi kien hemm proposta li nippruvaw naslu x’imkien fin-nofs, imma din il-proposta ma għoġbitux. Niftakar li kien bagħat email lill-Ministru Gatt, għax kien bagħathieli bħala kopja, fejn qallu li l-pożizzjoni tiegħu hija ċara, li hu jħoss li huwa responsabbli għall-Korporazzjoni Enemalta, li d-deċiżjoni tiegħu għandha tkun dik li tgħaddi u mhux tal-Finanzi, u kien qallu li jekk il-Finanzi ma jċedux allura hu jirriżenja. Il-Ministru Gatt bagħatli l-kopja wkoll fejn qallu li kien qed jaċċetta r-riżenja tiegħu. Jiġifieri l-Ministru Gatt lanqas ipprova jiġi għandi jgħidli biex forsi nagħtih ħamsa oħra forsi naslu, imma aċċetta r-riżenja tiegħu għax il-Ministru Gatt kien jaf li dik mhijiex l-attitudni li kellu jidħol biha s-CEO meta kien hemm direttiva ċara mill-Kabinett li r-responsabilità finali kienet tal-Ministeru għall-Finanzi. Jien ma kontx nieħu dawn id-deċiżjonijiet b’kapriċċ, imma tajt sfont għaliex ma stajniex naslu għal dak li xtaq is-Sur Spiteri Gingell. Irrid ngħid ukoll li wara kien hemm żewġ CEOs, kien hemm Karl Camilleri, u wara kien hemm Louis Giordimaina. Karl Camilleri kien implimenta dak li kien approva l-Finanzi, jiġifieri n-nofs, u s-Sur Louis Giordimaina, meta ħa over hu, kien ġie bi proposta biex inaqqas, għax qalli li kellhom wisq. Jiġifieri l-esperjenza wriet li l-ġudizzju tas-Sur Spiteri Gingell, li jgħid li Enemalta kellha bżonn 45 manager ieħor, ma kienx wieħed tajjeb, għax min kien ħa postu wara, effettivament naqqas minn dak li konna tajnih il-Finanzi.  I rest my case.

IĊ-CHAIRPERSON: Sur Fenech, qed nifhem li d-diżgwid kollu kien li minn naħa kellek il-Kap ta’ Enemalta li qed jitlob li iktar nies jiġu ngaġġati ma’ din l-entità partikolari...

IS-SUR TONIO FENECH: Fir-rwol ta’ manager.

IĊ-CHAIRPERSON: ...u n-naħa politika li kienet qed tgħid li ma tridx tingaġġa aktar nies mas-Settur Pubbliku. 
IS-SUR TONIO FENECH: Jien nifhem li meta s-CEO jgħidlek li inti poġġejtu hemm, u allura suppost li hu...

ONOR. CLAYTON BARTOLO: Le, mhux in-naħa politika, imma ċ-Ċivil, is-Segretarju Permanenti.

IĊ-CHAIRPERSON: Le.

IS-SUR TONIO FENECH: Le, is-Segretarju Permanenti, wara diskussjonijiet miegħi. Jien nerfa’ r-responsabilità tad-deċiżjoni li ttieħdet mill-Ministeru għall-Finanzi. Il-Ministeru għall-Finanzi jien kont responsabbli minnu u kont niltaqa’ regolarment mas-Sur Camilleri. Ovvjament kien ikun hemm ħafna laqgħat bejn in-nies tekniċi taż-żewġ naħat, imma fl-aħħar id-deċiżjoni jeħodha l-ministru.

IĊ-CHAIRPERSON: Kemm nikkjarifika li l-ewwel jien għedt li kien il-politiku għax is-Sur Fenech semma li kien il-Kabinett li ħa dik id-deċiżjoni. 

IS-SUR TONIO FENECH: Il-Kabinett kien ħareġ id-direttiva li l-Ministeru għall-Finanzi għandu l-aħħar say fuq ir-reklutaġġ tal-Gvern. Fil-fatt ħafna kienu jwaħħlu fija meta ma kenux jimpjegaw nies mal-Gvern. Kienu jgħidulhom li l-Ministru għall-Finanzi ma jridx.

ONOR. ALEX MUSCAT: Għax ma kienx hemm flus, mhux għax ma riedx.

IS-SUR TONIO FENECH: Hekk hu. Dik kienet ir-realtà.

ONOR. CLAYTON BARTOLO: Hawnhekk is-Sur Spiteri Gingell qal li Enemalta kienet qisha t-Titanic wara li ħabdet mal-iceberg. 

IS-SUR TONIO FENECH: Min qal hekk?

ONOR. CLAYTON BARTOLO: Is-Sur Spiteri Gingell meta kien bil-qiegħda fuq is-siġġu li llum qiegħed fuqu inti. Qal hekk għax ma ġewx impjegati 45 accountant, jew għax kien hemm...?

IS-SUR TONIO FENECH: Mhux accountant, managers.

ONOR. CLAYTON BARTOLO:  Qal hekk għax ma ġewx impjegati 45 manager, jew għax kien hemm nuqqas ta’ investiment ieħor?
IĊ-CHAIRPERSON: Imma dik mhijiex domanda li kellek tistaqsi lilu?

IS-SUR TONIO FENECH: Għaliex raha bħala t-Titanic? Ma nafx. Forsi he saw it too big to handle?

IĊ-CHAIRPERSON: Din mhux domanda li kellek tistaqsi lis-Sur Spiteri Gingell?

ONOR. CLAYTON BARTOLO: Staqsejnihielu wkoll.

IĊ-CHAIRPERSON: Imma ma naħsibx li x-xhud jista’ jirrispondi għal statement li qal ħaddieħor.

IS-SUR TONIO FENECH: Lanqas qed nifhem il-kuntest ta’ x’qal, ħa nkun onest. X’qal eżattament? Għax biex inkun onest jien ma rajthiex irrapurtata din tat-Titanic.

ONOR. GLENN BEDINGFIELD: Toqgħodx fuq ir-rapporti kollha li... Għax ċerti rapporti...

IS-SUR TONIO FENECH: Għalhekk hux!

ONOR. CLAYTON BARTOLO: Meta s-Sur Spiteri Gingell kien qiegħed hawnhekk qal li kellu pjan li tressaq ‘il quddiem u li twaqqaf minnek...

IS-SUR TONIO FENECH: Il-pjan kien ir-reklutaġġ ta’ 45 manager.

ONOR. CLAYTON BARTOLO: Jiġifieri l-pjan biex tissolva d-downgrade ta’ S&P kienet...

IS-SUR TONIO FENECH: Ma kellu x’jaqsam xejn mad-downgrade tal-S&P. Jien naħseb illi kieku mpjegajnihom, konna nżidu nefqa oħra ta’ mill-inqas €10 miljun, meta tikkunsidra li kull manager irid xi nies taħtu, għax kull manager ikun irid in-nies tiegħu. Jiġifieri kieku żdieded l-ispiża b’xi €10 miljuni, id-downgrade kien jiżdied mhux jonqos għax kienu jistaqsuna jekk dik l-ispiża għaddejnihiex fuq il-kontijiet. U ovvjament jien ma kelli l-ebda intenzjoni li nżid l-ispiża fuq il-kontijiet.

ONOR. CLAYTON BARTOLO: Qed nifhem li, fl-opinjoni tiegħek, il-Ministru Gatt dak iż-żmien kien qed jagħmel biċċa tajba meta...?

IS-SUR TONIO FENECH: Naħseb li l-Ministru Gatt stood by Cabinet, kif għandu jkun.

ONOR. GLENN BEDINGFIELD: Lil hinn mill-Kabinett, taħseb li l-Ministru Gatt kien qed jagħmel biċċa xogħol tajba dak iż-żmien fit-tmexxija ta’ Enemalta?

IS-SUR TONIO FENECH: Naħseb li l-Gvern għamel dak kollu li kellu jagħmel biex jipprova jmexxi lil Enemalta ‘l quddiem. Il-Ministru Gatt ħa numru ta’ inizjattivi importanti dwar Enemalta, fosthom il-proġett ta’ BWSC, l-ismart metering, u numru ta’ proġetti oħrajn, li...

ONOR. GLENN BEDINGFIELD: Għollew il-kontijiet.

IS-SUR TONIO FENECH: Le, m’għollewx il-profitti, għax Enemalta ma kellhiex irwol...

ONOR. GLENN BEDINGFIELD: Mhux il-profitti, il-kontijiet.

IS-SUR TONIO FENECH: Il-kontijiet m’għollihomx il-Ministru Gatt waħdu, imma kienet deċiżjoni li kellu jieħu l-Gvern fl-ambitu ta’ dak li tkellimna. Kieku għalih, il-Ministru Gatt tajnih is-sussidji kollha li talab u kieku ma kienx ikun hemm bżonn ngħollu l-kontijiet. Imma kieku tajna s-sussidji kollha li kien hemm bżonn, ma konniex ngħinu lill-fabbriki. Jiġifieri kellna għażla x’nagħmlu. It’s as simple as that. Life is made of choices. L-għażla li ħa l-Kabinett dakinhar kienet li nsalvaw il-fabbriki għax il-fabbriki ma jiġux lura jekk jitilqu. Nafu kemm hu diffiċli ġġib fabbriki ġodda fil-pajjiż. Mhux kull ġimgħa naraw xi fabbrika ġdida. (Interruzzjonijiet) Kien hemm waħda li ġiet misquoted, imma kien hemm ħafna proġetti kbar li seħħew, fosthom Lufthansa Teknik u SRT. Kien hemm proġetti kbar li saru u  li taw ħafna mpjiegi lill-pajjiż. 

IĊ-CHAIRPERSON:  L-Onor. Bencini.

ONOR. GRAHAM BENCINI:  Sur Fenech, il-kollega qabel beda jagħmel riferenza għar-raġunijiet għalfejn kien hemm id-downgrading għal D+ minn S&P, u waħda mir-raġunijiet li semma kienet il-fatt li ma kienx hemm investiment, li inti ma qbiltx magħha. Skont dan l-artiklu li għandi quddiemi, S&P kienu qalu li biex dak iż-żmien ittejbu r-ratings, kellkom tgħollu iktar il-kontijiet tad-dawl u tal-ilma. Hux hekk?

IS-SUR TONIO FENECH: Eżatt.

ONOR. GRAHAM BENCINI: Tikkonferma li dak kien il-parir ta’ S&P u l-iktar ħaġa faċli għalikom dak iż-żmien, biex ittejbu r-rating ta’ Enemalta, kienet li tgħollu t-tariffi tad-dawl, iżda intom m’għażiltux li tagħmlu dan?

IS-SUR TONIO FENECH: Eżatt. Dan huwa artiklu tal-2012, u fil-fatt jirriferi wkoll għall-ispecial purpose vehicle li semmejt jien aktar qabel, u jsemmih b’mod pożittiv. Jiġifieri kien pass importanti f’dak is-sens, però jibqgħu jgħidu li Enemalta kellha bżonn terġa’ tgħolli iktar il-kontijiet, li kienet deċiżjoni li l-Gvern... (Interruzzjonijiet) Ma kienx pjaċir tagħna li ngħollu, u meta għollejna, ma tfajniex l-ispejjeż kollha ta’ Enemalta fuq dawk il-kontijiet, tant li Enemalta baqgħet tagħmel it-telf u baqgħet tirċievi s-sussidji mingħand il-Gvern. 

ONOR. GRAHAM BENCINI: U anke meta kellkom rakkmandazzjoni minn S&P biex tgħollu t-tariffi xorta...

IS-SUR TONIO FENECH: M’għamilnihiex. Fir-realtà, d-deċiżjoni fuq it-tariffi qatt ma trid teħodha skont x’jgħidulek il-credit rating agencies, għax huma jkunu qed iħarsu biss lejn Enemalta u mhux lejn il-pajjiż. Għalihom dik hija entità li suppost qed tagħmel il-qligħ, u allura la mhijiex...

ONOR. GRAHAM BENCINI: Jiġifieri kien hemm deċiżjoni wkoll soċjo-ekonomika. 

IS-SUR TONIO FENECH: Il-ħin kollu. Anke meta għollejna, kien hemm deċiżjoni soċjo-ekonomika, għax kienet għażla, ma tteħditx b’kapriċċ.

IĊ-CHAIRPERSON:  L-Onor. Bartolo.

ONOR. CLAYTON BARTOLO: Allura meta Gvern Laburista, wara l-2013, irnexxilu jgħolli l-Enemalta b’mod li minn downgrading iġibha upgrade mingħajr m’għolla l-kontijiet tad-dawl, kienet xi ħaġa tajba. Anzi, raħħashom. Inti għadek kemm qed tgħid li l-kontijiet tad-dawl m’għolewx biżżejjed biex nevitaw downgrade, meta wara l-2013 kellna upgrade mingħajr m’għolew il-kontijiet tad-dawl, anzi raħsu bi prezzijiet li għadna nħallsuhom sal-lum. Kif tispjegah dan il-fatt inti li kont il-Ministru responsabbli minn din l-entità f’dak iż-żmien?

IS-SUR TONIO FENECH: Dak iż-żmien il-prezzijiet tal-enerġija raħsu sostanzjalment. Dak iż-żmien ukoll daħal...

ONOR. CLAYTON BARTOLO: Meta raħsu l-prezzijiet tal-enerġija?

IS-SUR TONIO FENECH: Il-prezzijiet tal-enerġija fl-2012 u fl-2013 bdew neżlin. Tista’ tidħol fl-internet, tagħmel “price of oil” u jagħtik l-informazzjoni.

ONOR. CLAYTON BARTOLO: Però xorta jibqa’ l-fatt li kellna upgrade mingħajr...

IS-SUR TONIO FENECH: Però, iktar importanti minn hekk, daħal l-interconnector, għax il-power station ta’ ElectroGas suppost kellha ssir f’sitt xhur, imma damet tliet snin biex saret...

ONOR. CLAYTON BARTOLO: U l-kontijiet tad-dawl raħsu qabel.

IS-SUR TONIO FENECH: Raħsu bl-investiment li għamel Gvern Nazzjonalista tal-interconnector.

IĊ-CHAIRPERSON: Aħjar. Ma jmurx jiġi attribwit u jkun hawn min...

ONOR. CLAYTON BARTOLO: Illum il-ġurnata nafu...

IS-SUR TONIO FENECH: ...u jaħseb li l-interconnector għamlu hu! Irrid ngħid li l-Prim Ministru ta’ dak iż-żmien tant kien irrikonoxxa li l-interconnector kien proċess ta’ Gvern Nazzjonalista, li kien anke stieden lill-eks Prim Ministru Gonzi għall-ftuħ, u rringrazzjah, għax kont mistieden u preżenti jien ukoll. 

ONOR. GLENN BEDINGFIELD: Dik hi l-irġulija. Mhux hekk?

IS-SUR TONIO FENECH: Hekk hu. Ħaġa tajba. (Interruzzjonijiet)

IĊ-CHAIRPERSON: Qabel ma ngħaddu għal iktar domandi, kemm nikkjarifika punt. Għaddiet iktar minn siegħa mill-bidu ta’ din il-laqgħa. Kif tafu, l-iskop ta’ din l-investigazzjoni miftuħa quddiem il-Kumitat huwa r-rapport tal-Awditur Ġenerali dwar l-għotja tal-kuntratti minn Enemalta lil ElectroGas.  Tajt iktar minn siegħa ċans sabiex taslu għall-punt, imma issa se jkolli nitlobkom sabiex torbtu d-domandi mar-rapport ta’ ElectroGas, jekk jogħġobkom. 

ONOR. GLENN BEDINGFIELD: Ħa nara jekk iniex qed nifhmek sew, għax qed toħloq preċedent importanti.  Jiġifieri d-domandi kollha li jsiru lix-xhieda jridu jsiru b’rabta mar-rapporti li jkollna quddiemna? Ħalli nagħmluha ċara. Minn issa ‘l quddiem id-domandi kollha... Dan huwa preċedent importanti...

ONOR. GRAHAM BENCINI: Dak inti qed tgħidu.

ONOR. GLENN BEDINGFIELD: ...fid-dawl tad-domandi li tagħmlu intom. 

IĊ-CHAIRPERSON: Onor. Bedingfield...

ONOR. GLENN BEDINGFIELD: Dan huwa punt importanti li qed tqajjem int, Sur Chairman.

IĊ-CHAIRPERSON: Grazzi talli kkjarifikajtha.

ONOR. GLENN BEDINGFIELD: Le, mhux grazzi talli kkjarifikajt...

IĊ-CHAIRPERSON: Mela xiex? Ma nirringrazzjakx?

ONOR. GLENN BEDINGFIELD: Nixtieqek tivverbalizza li minn din is-seduta ‘l quddiem...

IĊ-CHAIRPERSON: Le, ħa nispjegalek x’qed ngħid.

ONOR. GLENN BEDINGFIELD: ...kull rapport li se jkollna quddiemna, iż-żewġ naħat tal-kamra se jkunu marbutin li jagħmlu biss domandi marbutin mar-rapport li jkollna quddiemna. Wara kollox dan huwa dak li hemm fl-Ordnijiet Permanenti. Xejn ġdid.

IĊ-CHAIRPERSON: Onor. Bedingfield ħa nispjega ruħi. L-ewwel nett meta qed tikkwota, trid tikkwota mhux l-Ordnijiet Permanenti waħedhom imma anke l-guidelines ta’ dan il-Kumitat. Apparti minn hekk, qed nagħmel dan il-punt għax s’issa ippermettejt iktar minn siegħa domandi mill-erba’ rappreżentanti tal-Gvern li fiha ma saritx domanda waħda bil-kelma “ElectroGas” jew inkella wassaltuha għal ElectroGas.

ONOR. GLENN BEDINGFIELD: Aħna għamilna seduta, wara seduta, wara seduta, wara seduta nisimgħukom tagħmlu domandi li m’għandhom x’jaqsmu xejn mar-rapport tal-Awditur Ġenerali, mhux biss ma’ ElectroGas u Enemalta.  Saħansittra kontu tistaqsu lix-xhieda...

IĊ-CHAIRPERSON: M’hemmx għalfejn ngħajtu!

ONOR. GRAHAM BENCINI:  Għas-sound bites qed jgħajjat!

ONOR. GLENN BEDINGFIELD: Jien jidhirli li d-domandi li qegħdin nagħmlu lis-Sur Fenech, li kien ġentili biżżejjed biex jirrispondihom...

IĊ-CHAIRPERSON: U ppermettejthom kollha.

ONOR. GLENN BEDINGFIELD: Mela inti tista’ ma tippermettix!?

IĊ-CHAIRPERSON: Aqra l-guidelines u tara.

ONOR. GLENN BEDINGFIELD: Intom kellkom xhieda hawnhekk li kontu tistaqsuhom min kien skola magħhom, x’kienu fil-form 2, u x’jisimha d-dgħajsa!

ONOR. CLAYTON BARTOLO: Għal dik kont ġej jien!

ONOR. GLENN BEDINGFIELD: Jiġifieri jekk issa qed tiġi tgħidilna li rridu nagħmlu mistoqsijiet li għandhom x’jaqsmu mar-rapport, nispera li dan jgħodd għal kulħadd, u jgħodd l-iktar għan-naħa tagħkom. 

IĊ-CHAIRPERSON: M’hemmx għalfejn tgħajjat, Onor. Bedingfield, għax ħadd mhu qed jgħajjat.

ONOR. GLENN BEDINGFIELD: Mhijiex kwestjoni ta’ għajjat. Aħna ilna nisimgħu seduta, wara seduta, wara seduta mistoqsijiet li m’għandhom x’jaqsmu xejn la ma’ Enemalta u lanqas mar-rapport tal-Awditur u ppermettejna li jsiru dawn id-domandi.  Mela tiġi tgħidli li inti qed tippermetti!

IĊ-CHAIRPERSON: M’għandekx għalfejn tgħajjat. Wassal il-punt mingħajr ma tgħajjat.

ONOR. GLENN BEDINGFIELD: Il-punt li qed nagħmel huwa li minn issa ‘l quddiem inti –  u dan jgħodd mhux għal dan ir-rapport biss...

IĊ-CHAIRPERSON: Diġà għedtu dan.

ONOR. GLENN BEDINGFIELD: ...imma għar-rapporti kollha li se jkollna quddiemna – se tippermetti biss mistoqsijiet li jkunu marbuta mar-rapport odjern.

IĊ-CHAIRPERSON: Onor. Bedingfield, jien għadni kif għedtlek li ppermettejt iktar minn siegħa domandi...

ONOR. GLENN BEDINGFIELD: U ta’ dan nirringrazzjawk!

IĊ-CHAIRPERSON:  Agħtuni ċans ħalli nispjega!

ONOR. ANDY ELLUL: Jekk hemm bżonn tippermetti siegħa oħra.

IĊ-CHAIRPERSON: Tridu tagħtuni ċans? (Interruzzjonijiet)

ONOR. GLENN BEDINGFIELD: Grazzi, u nħossuna obbligati. 

IĊ-CHAIRPERSON: Kif tieqfu, nitkellem.

ONOR. ANDY ELLUL: Jiġifieri għamiltilna xi pjaċir għax ippermettejtilna...? X’kull waħda! 

IĊ-CHAIRPERSON: Kif tieqfu, nitkellem.

ONOR. GLENN BEDINGFIELD: Obbligati dejjem talli tajtna iktar ħin.

ONOR. ANDY ELLUL: X’arroganza!

IĊ-CHAIRPERSON: Kif tafu, fil-linji gwida hemm li jekk xi Membru jixtieq joġġezzjona għal xi domanda mqiegħda lix-xhud, għandu dak id-dritt kollu li jagħmlu billi jirriferi għand l-Ispeaker. Safejn naf jien din qatt m’għamilniha għad-domandi li saru.

ONOR. GLENN BEDINGFIELD: Jimporta tivverbalizza din id-direttiva?

IĊ-CHAIRPERSON: Agħtini ċans nitkellem, Onor. Bedingfield.  Jien qed nikkwota l-guidelines, kif inhu fil-mansjoni tiegħi bħala Chairman, biex nidderieġi lil dan il-Kumitat. Qed ngħid li ħallejt iktar minn siegħa, għax kull Membru għandu dritt joġġezzjona, u għalhekk...

ONOR. ANDY ELLUL: Qed iwieġeb ix-xhud. Għalfejn qed tiddejjaq?

IĊ-CHAIRPERSON: Ma jien qed niddejjaq xejn, imma, jekk jogħġobkom, aslu għad-domandi. (Interruzzjonijiet) Ħadtha s-sound bite?

ONOR. ANDY ELLUL: M’għandix bżonn sound bites. 

ONOR. ALEX MUSCAT: Sur Chairman, għandek problema bil-mistoqsijiet li staqsejna?

IĊ-CHAIRPERSON: Onor. Muscat, grazzi tad-domanda. Li qed ngħid huwa li f’din is-siegħa s’issa ħadd m’oġġezzjona, però nixtieq...

ONOR. ANDY ELLUL: Ilkom ittellgħu xhieda u tagħmlu mistoqsijiet!

ONOR. GRAHAM BENCINI: Min oġġezzjona?

ONOR. ANDY ELLUL: Għalfejn qed tiddejjaq?

ONOR. GRAHAM BENCINI: Lanqas xejn. U lanqas ix-xhud ma ddejjaq, għax kollox wieġeb.

ONOR. ALEX MUSCAT: Jiġifieri fl-opinjoni tiegħek is-sitwazzjoni finanzjarja ta’ Enemalta mhijiex part and parcel mal-analiżi li għamel l-NAO?

IĊ-CHAIRPERSON: Onor. Muscat, mhux hekk qed ngħidlek.

ONOR. ALEX MUSCAT: Jiġifieri meta l-NAO semma s-sitwazzjoni finanzjarja ta’ Enemalta, żbalja?

IĊ-CHAIRPERSON: Mhux hekk qed ngħidlek, Onor. Muscat.

ONOR. ALEX MUSCAT: Mela x’qed tgħid eżatt?

IĊ-CHAIRPERSON: Grazzi talli tajtni ċ-ċans. Li qed ngħid huwa li s’issa ħallejna d-domandi dwar Enemalta. Mela le. U jekk tridu tagħmlu domandi fuq Enemalta għamluhom, għax qed nifhem li qed isiru domandi dwar il-pożizzjoni finanzjarja qabel ma kien hemm Gvern Laburista sabiex jieħu dik id-deċiżjoni li deherlu li ħa fuq ElectroGas. Qed nifhem, però... 

ONOR. ALEX MUSCAT: Dan jissemma fir-rapport.

IĊ-CHAIRPERSON: Agħtini ċans! Għadni kif għedtlek li qed nippermetti d-domandi għax qegħdin tistaqsu domandi f’dak is-sens, però nixtieq li norbtu mas-suġġett għalfejn tħarrek ix-xhud. 

L-Onor. Bartolo, domandi, jekk jogħġbok.

ONOR. GLENN BEDINGFIELD: Qabel għalfejn tħarrek ix-xhud...

ONOR. CLAYTON BARTOLO: Dak kont se ngħid... (Interruzzjonijiet)

ONOR. GLENN BEDINGFIELD: ...qegħdin inżommu ma’ dak li għedna. Anke x-xhud stess qiegħed jaqbel u qed jirrispondi għad-domandi kollha. Intom donnkom qed tiddejqu.

ONOR. GRAHAM BENCINI: Le, aħna m’opponejniex. Aħna qatt m’opponejna għax-xhud.

ONOR. GLENN BEDINGFIELD: Mela għalfejn qegħdin titkellmu? Ħalluh għaddej!

ONOR. GRAHAM BENCINI: Inti qed titkellem u inti qed tgħajjat. Aħna m’opponejna għall-ebda xhud. Intom biss oppenejtu.

ONOR. GLENN BEDINGFIELD: Jien qed ngħid li jekk iċ-chairman qed jipproponi li jagħti direzzjoni lil dan il-Kumitat li jsiru mistoqsijiet biss dwar ir-rapporti li għandna quddiemna, aħna lesti li naqblu. Però dan ma jgħoddx biss għal dan ix-xhud, imma għal kull rapport li jkollu quddiemu dan il-Kumitat.

IĊ-CHAIRPERSON: Tajjeb. Irrepetejtu għat-tielet darba, Onor. Bedingfield. Jiena kkwotajt il-linji gwida. Komplu bid-domandi.  L-Onor. Bartolo.

ONOR. CLAYTON BARTOLO: Sur Fenech, se nkompli ftit mal-line of questioning dwar dak li qal is-Sur Spiteri Gingell meta kien qed jixhed hawnhekk, u li kienet xi ħaġa li inti kont għamilt riferenza għaliha fix-xhieda tiegħek quddiem il-PAC fl-2015. Hawnhekk is-Sur Spiteri Gingell spjega li meta ġie magħżul l-impjant ta’ BWSC l-aspett ekonomiku ngħata piż iktar mill-aspett ambjentali fl-evalwazzjoni tiegħu. Inti konxju mill-evalwazzjoni tal-impjant ta’ BWSC li kienet għaddejja?

IS-SUR TONIO FENECH: L-ewwel nett irrid ngħid li dwar l-analiżi ma’ BWSC ma nafx kemm għamiltu seduti, imma kien hemm daqshom seduti, jew forsi inqas... L-Iskrivana tal-Kumitat tista’ tgħidilna. 

ONOR. CLAYTON BARTOLO: Konxju minnha, u għandi kopji tagħhom hawnhekk, imma...

IĊ-CHAIRPERSON: Fil-fatt ħareġ studju tal-Awditur Ġenerali... (Interruzzjonijiet)

IS-SUR TONIO FENECH: Insejt meta kienet ġiet ikkummissjonata BWSC, però l-argument sempliċi kien għax BWSC ma marritx mill-ewwel għall-gass. Fir-realtà, BWSC illum hija converted għall-gass, għax fit-tendering document kien hemm requirement li l-impjant irid ikun konvertibbli għall-gass. U ma setgħetx tmur għall-gass mal-ewwel għax Enemalta ma kellhiex l-infrastruttura biex tkun tista’ tospita l-gass. Irrid ngħid li għadha sal-lum m’għandhiex għax bqajna niddependu fuq tanker biex iżomm il-gass.

ONOR. CLAYTON BARTOLO: Imma qed naqblu li llum l-produzzjoni tal-pajjiż hija bil-gass.

IS-SUR TONIO FENECH: Iva. Inti għamiltli domanda u issa nitolbok tagħtini ċans nirrispondik. Jien la qiegħed nikkritika d-deċiżjoni ta’ dan il-Gvern u lanqas ta’ qabel, imma qed nispjega. M’iniex qed nipprova nikkritika. Qed ngħid li l-impjant kien possibbli li jmur għall-gass, imma l-pajjiż ma kellux l-infrastruttura. Jien għandi r-riżervi tiegħi dwar kemm huwa għaqli li għad għandna sal-lum tanker tal-gass fil-Port ta’ Marsaxlokk, għax l-esperti kienu jgħidu li huwa perikoluż li jkollok tankijiet tal-gass fil-port ta’ Marsaxlokk fejn għandek ir-residenti, aħseb u ara li tpoġġi tanker fil-baħar.  Forsi jkun hawn min jgħidli li qatt ma nqala’ inċident, imma dawn l-inċidenti Allaħares jinqalgħu kuljum.

ONOR. ALEX MUSCAT: Din l-opinjoni minn fejn qed iġġibha?

IS-SUR TONIO FENECH: Kien hemm rapporti dwar dan.

ONOR. ALEX MUSCAT: Imma qiegħed tagħmel riferenza għal xi rapporti partikolari?

IS-SUR TONIO FENECH: Illum m’għandix f’idejja, imma niftakar li kien hemm espert Miles li kien semma l-perikli li fih impjant tal-gass ġo port fejn hemm ukoll residenzi, għax jekk ikun hemm inċident, il-gass jinfirex ħafna iktar malajr miż-żejt, u suppost irid ikun hemm ċerti għoljiet madwaru biex ikun jista’ jieqaf u mhux jibqa’ jinfirex. M’iniex espert, imma qed ngħid x’kien jingħad dak iż-żmien. Jiġifieri dakinhar id-deċiżjoni tal-Gvern kienet li m’għandniex l-infrastruttura fejn inpoġġu l-gass, imma ridna, u l-intenzjoni ma kenitx li jkollna tanker jew impjant imma gas pipeline. Fil-fatt saru anke studji ffinanzjati mill-EU fuq gas pipeline. Jien niftakar ukoll li kien hemm żmien fejn anke dan il-Gvern kien isemmi gas pipeline, però ma nafx x’ġara minn dawk il-pjanijiet.

ONOR. GLENN BEDINGFIELD: Kienu nbidlu l-liġijiet.

IS-SUR TONIO FENECH: Ma nafx, imma naf li s’issa ma sarx dan il-gas pipeline. Ma bqajtx insegwi, u allura m’iniex se nagħti ġudizzju ‘l hawn jew ‘l hemm fuq dik id-deċiżjoni, però sal-lum għadna bit-tanker tal-gass. Jekk tistaqsini jekk jien kontx immur għas-soluzzjoni ta’ tanker tal-gass, ngħid li naħseb li fuq il-pariri tekniċi li kien hemm, ma kontx immur. Jien nifhem għalfejn dak iż-żmien id-deċiżjoni kienet li nibqgħu fuq iż-żejt. 

ONOR. CLAYTON BARTOLO: Inti qed tirriferi għall-pariri tekniċi ta’ żmien il-Gvern Nazzjonalista.

IS-SUR TONIO FENECH: Anke dwar din tal-heavy fuel oil (HFO), l-ewwel nett irrid ngħid li veru li t-titlu taż-żejt huwa HFO, imma l-HFO għandu gradi, u aħna kellna l-iktar grad għoli ta’ HFO, jiġifieri l-inqas li jniġġes. Kien bi prezz li tmur għal dak it-tip ta’ żejt, għax inti stajt tixtri HFO ħafna orħos, imma li kien iħammeġ ħafna iktar.

ONOR. CLAYTON BARTOLO: Li kien iħalli t-trab ukoll.

IS-SUR TONIO FENECH: Iva, imma anke l-faħam kellu l-impatt tiegħu.

ONOR. CLAYTON BARTOLO: Imma l-pajjiż ‘il quddiem irid jimxi mhux lura.

IS-SUR TONIO FENECH: Hekk hu. U mexa ‘l quddiem. Il-Gvern Nazzjonalista għalaq il-power station tal-faħam, neħħa l-faħam mill-pajjiż, u morna għaż-żejt. Ovvjament imbagħad beda jiżviluppa l-gass imma ma kellniex l-infrastruttura għalih. Għax dan mhux imbilli tgħid li trid il-gass, għax l-ewwel irid ikollok l-infrastruttura. Dan il-Gvern iddeċieda li jmur għall-gass minkejja li ma kellux l-infrastruttura, u solva l-problema tal-infrastruttura billi mar għal tanker fil-baħar. Hija deċiżjoni tajba? J’Alla li qatt ma jkun hemm inċident, biex ngħidu li kienet deċiżjoni tajba.  Sfortunatament dejjem ikun hemm il-benefit of hindsight; meta jiġri inċident, imbagħad kulħadd jibda jgħid xi żball għamilna li għamilna t-tanker tal-gass f’nofs il-bajja. Imma lanqas irrid naqla’ din il-kontroversja f’dan il-mument għax jistgħu jitqabbdu esperti. Imma d-deċiżjoni ttieħdet, u hi dik li hi.

IĊ-CHAIRPERSON: Sur Fenech, ippermettili nikkjarifika xi ħaġa.  L-ewwel inti semmejt li kien hemm requirement speċifiku fit-tendering ta’ BWSC, u ċjoè li tista’ tkun konvertita għall-gass.

IS-SUR TONIO FENECH: Kieku ma kienx hemm ma nqalbitx għall-gass. Fil-fatt inqalbet għall-gass.

IĊ-CHAIRPERSON: Jiġifieri inti qed tgħid li kienet intenzjonata apposta biex meta jsir l-iżvilupp ikun faċli li ssir din it-tibdila. 

IS-SUR TONIO FENECH: Għax l-intenzjoni tal-Gvern kienet li eventwalment immorru għall-gass. Kienet biss l-infrastruttura li kienet qed iżżomm. Tant hu hekk li jien għedt li l-intenzjoni tal-Gvern kienet li jmur għal gas pipeline, biex nevitaw il-perikli ta’ infrastruttura ta’ gass fil-port, għax fil-port anke ħażna fuq l-art hija perikoluża. 

IĊ-CHAIRPERSON: L-esperti li taw il-parir kienu qed jirrikkmandaw li ma ssirx ħażna tal-gass kemm fuq l-art kif ukoll fuq il-baħar?

IS-SUR TONIO FENECH: Id-diskussjoni kienet biss fuq l-art għax il-proposta kienet fuq l-art. Aħna qatt ma kellna proposta li  l-ħażna tkun fuq il-baħar. Nifhem li l-inċident, jiġrix fil-baħar jew fuq l-art....  Il-loġika tiegħi tgħidli, mill-ftit li nifhem, li fuq l-art hija xi ħaġa iktar soda milli fil-baħar. Issa kemm iżżid il-koinċidenza ta’ dak ir-riskju nħalli f’idejn l-esperti.

IĊ-CHAIRPERSON: L-esperti dejjem irrappurtaw u llimitaw biss fuq il-ħażna tal-gass fuq art. 

IS-SUR TONIO FENECH: Jien ir-rapporti li rajt fuq l-art kienu.

IĊ-CHAIRPERSON:  Nirringrazzjak.  L-Onor. Bartolo.

ONOR. CLAYTON BARTOLO:  Is-Sur Spiteri Gingell, meta kien qed jixhed hawnhekk, qalilna li mill-impjant ta’ BWSC kellhom joħorġu savings ta’ €1 miljun fil-ġimgħa, jiġifieri €52 miljun fis-sena. Dawn is-savings irriżultaw mill-impjant ta’ BWSC?

IS-SUR TONIO FENECH: Iva, irriżultaw jekk inti ovvjament tikkompara l-prezz taż-żejt bl-istess mod, inkella....

ONOR. CLAYTON BARTOLO: Qed nitkellmu fuq dak iż-żmien.

IS-SUR TONIO FENECH: Ir-realtà hija li Enemalta żiedet l-effiċjenza.  Jekk inti tara l-impjant tal-Marsa u l-infrastruttura l-oħra li kellha Enemalta...  Fl-energy generation għandek wastage, jiġifieri għal dak li taħraq x’joħroġ f’bilanċ. Jekk niftakar sew, l-impjanti l-antiki kienu jagħtu effiċjenza ta’ madwar 30%, filwaqt li BWSC kienet ta’ madwar 60%. Jiġifieri bla dubju l-impatt hemm kien, għax għal kull ammont ta’ żejt li kont qed titfa’ kont qed toħroġ id-doppju elettriku, imma l-prezz tal-elettriku kien ogħla għax il-prezzijiet taż-żejt għolew. Jiġifieri s-saving li kien sar... 

ONOR. CLAYTON BARTOLO: M’għaddewx għand in-nies.

IS-SUR TONIO FENECH: Mhux m’għaddewx, imma ttieklet miż-żieda tal-prezz taż-żejt. 

ONOR. CLAYTON BARTOLO: Jiġifieri minkejja dawn is-savings, xorta waħda għollejtu l-kontijiet. 

IS-SUR TONIO FENECH: Għax il-prezz taż-żejt għola b’mod li minn USD 60-il  barmil, tela’ għal iktar minn USD 120-il barmil. 

ONOR. CLAYTON BARTOLO: Allura għaliex ma tteħditx id-deċiżjoni li l-pajjiż imur għall-politika ta’ stabilità fil-prezzijiet?

IS-SUR TONIO FENECH: X’tifhem biha politika ta’ stabilità?

ONOR. CLAYTON BARTOLO: Jiġifieri llum il-ġurnata aħna ilna mill-2014 sal-lum...

IS-SUR TONIO FENECH: Il-kontijiet għolew darba, imma mhux qatt m’għolew.

ONOR. CLAYTON BARTOLO: Il-kontijiet tad-dawl?

IS-SUR TONIO FENECH: Il-kontijiet tad-dawl, fi żmien meta Alfred Sant kien fil-gvern, kienu għolew, imbagħad reġgħu roħsu.

ONOR. CLAYTON BARTOLO: Naqblu li mill-2014 sal-lum kellna politika stabbli ta’ prezzijiet?

IS-SUR TONIO FENECH: Iva, għax il-Gvern qed jissussidja iktar lil Enemalta. Fil-fatt fl-estimi ta’  din is-sena, jew tas-sena li għaddiet, ingħataw €300 miljun f’sussidji, fost l-oħrajn, għall-enerġija. 

ONOR. CLAYTON BARTOLO:  Dik qed ngħiduha. 

IS-SUR TONIO FENECH: Għax il-pajjiż bħalissa donnu jista’ jiflaħ għal €1 biljun dejn żieda fis-sena. Malli tidħol ir-regola tal-Ewropa li nerġgħu nibdew nirristrinġu d-deficit għal 3% u d-dejn għal 60%, jista’ ikun li dik il-pezza drapp ma tibqax...

ONOR. CLAYTON BARTOLO: Id-deficit diġà beda jonqos. 

IS-SUR TONIO FENECH: J’Alla.

ONOR. ALEX MUSCAT: Qed nifhem tajjeb li inti qed tgħid li r-regoli ta’ Maastricht inbidlu?

IS-SUR TONIO FENECH: Iva, ġew irrilaxxati. Fil-kriżi tal-COVID-19...

ONOR. CLAYTON  BARTOLO: Imma waqt il-COVID-19! 

IS-SUR TONIO FENECH: Iva, imma għadhom rilaxxati. Issa se jibdew jerġgħu jidħlu, għadhom ma daħlux fis-seħħ.

ONOR. ALEX MUSCAT: Huma diġà infurzati. Ir-regoli ġew rilaxxati b’mod temporanju ħafna waqt il-pandemija, imma bl-ebda mod ma effettwaw il-kontijiet tal-enerġija. 

IS-SUR TONIO FENECH: Il-Prim Ministru stess qal li hemm eżenzjoni fuq l-enerġija. Il-Prim Ministru qalha mhux jien.

ONOR. ALEX MUSCAT: Imma ma jorbtux mal-prezzijiet tad-dawl u tal-ilma.

IS-SUR TONIO FENECH: Is-sussidji? Mela għalxiex qed imorru!? Biex iżommu l-prezzijiet tad-dawl u l-ilma baxxi.

ONOR. ALEX MUSCAT: Jiġifieri inti qed tgħid li dak iż-żmien ma ssussidjajtux iktar...? Għax inti għedtilna li kontu tagħtu sussidju.

IS-SUR TONIO FENECH: Konna nagħtu €50 miljun fis-sena.

ONOR. ALEX MUSCAT: Ma ssussidjajtux aktar għax l-EU ma kenitx tħallikom?

ONOR. CLAYTON BARTOLO: Le, għax il-finanzi tal-pajjiż ma kenux jifilħu.

IS-SUR TONIO FENECH: Il-finanzi tal-pajjiż ma kenux jifilħu iktar.

ONOR. CLAYTON BARTOLO: Jekk qed nifhem tajjeb, id-deficit ta’ dak iż-żmien tant kien għoli... 

IS-SUR TONIO FENECH: Le, id-deficit ta’ dak iż-żmien kien terz ta’ dak li hu llum. Mur fittex fir-records. Dawn huma records pubbliċi. F’din il-leġiżlatura rduppjajtu d-dejn nazzjonali. 
ONOR. CLAYTON BARTOLO: Però naqblu li d-dejn kien jaqbeż is-70% dak iż-żmien?

IS-SUR TONIO FENECH: Kien inqas minn 70%. 

ONOR. ALEX MUSCAT: Kien bejn 72% u 73%.

IS-SUR TONIO FENECH: Kien beda qabel ma bdejna biex nidħlu fil-kriterju ta’ Maastricht, imbagħad konna niżżilnih għal kważi 64%. 

ONOR. ALEX MUSCAT: Qatt ma niżel taħt is-60%.

IS-SUR TONIO FENECH: Imbagħad fil-kriżi reġa’ beda tiela’. Imma l-Gvern kien qal...

ONOR. CLAYTON BARTOLO: Però xorta jibqa’ il-fatt li dak iż-żmien il-pajjiż ma felaħx jissussidja l-kontijiet, u allura kellhom jogħlew.

IS-SUR TONIO FENECH: Mhux hekk!

ONOR. CLAYTON BARTOLO: Però fl-istess waqt kienet inbidlet il-liġi biex seta’ jintgħażel l-impjant ta’ BWSC. 

IS-SUR TONIO FENECH: Ma nafx għal-liema liġi qed tirriferi.

ONOR. CLAYTON BARTOLO: Il-liġijiet ambjentali.

IS-SUR TONIO FENECH: Jista’ ikun. 

ONOR. CLAYTON BARTOLO: Tal-emissjonijiet. Inti kont parti minn dik id-diskussjoni li saret fil-Kabinett?

IS-SUR TONIO FENECH: Ma niftakarhiex b’mod speċifiku. Jista’ ikun li kien hemm xi deċiżjoni f’dan is-sens, imma ma niftakarhiex speċifikament.  

ONOR. CLAYTON BARTOLO: Fl-2006.

IS-SUR TONIO FENECH: Fl-2006 jien ma kontx fil-Kabinett. Kont Segretarju Parlamentari, imma ma kontx Ministru, jiġifieri jista’ ikun ma kontx parti mid-deċiżjoni. To be quite frank ma niftakarhiex id-diskussjoni. 

ONOR. ALEX MUSCAT: Ħalli nerġa’ niġi fuq is-sitwazzjoni finanzjarja ta’ Enemalta. Meta bagħat għalik l-ex Prim Ministru Lawrence Gonzi fl-2010 – inti għamilt tliet snin Ministru b’mod dirett ta’ Enemalta – qallek għalfejn kien qed jgħaddilek l-Enemalta?

IS-SUR TONIO FENECH: Mela ma qallix! Imma ġeneralment id-diskussjonijiet f’reshuffle wieħed ma jagħmilhomx pubbliku. 

ONOR. ALEX MUSCAT: Nirrispetta r-risposta tiegħek, imma inti kif kont ħadtha din il-kanna, metaforikament, li kont se tiblagħha int?

IS-SUR TONIO FENECH: Ma ħadthiex tajjeb, biex tkun taf, għax kont naf li se tiswieni anke politikament, imma m’hemmx x’tagħmel, trid terfa’ ir-responsabbiltà.

ONOR CLAYTON BARTOLO: Jiġifieri dak kien il-messaġġ lill-Prim Ministru.

IS-SUR TONIO FENECH: Le, lill-Prim Ministru m’għedtlux. Dik id-diskussjoni nħalliha hemmhekk, imma rrid ngħid li ma kienx kalċi sabiħ x’tixrob. Kont  ngħix mingħajru, ħa ngħid hekk. Fil-fatt kont ngħix aħjar. Meta l-Prim Ministru jafdalek responsabbiltà... Almenu t-tradizzjoni tagħna kienet li inti m’intix hemmhekk biex toqgħod tiddiskuti miegħu. Xi darba nirrakkonta l-istorja kif sirt Segretarju Parlamentari, imma dik mhux għal hawnhekk.

ONOR. ALEX MUSCAT: Għandi nifhem li parti mir-raġunament dak iż-żmien tal-Prim Ministru – u nerġa’ ngħidlek, m’hemmx għalfejn tweġibni dwar din – kien li possibbilment inti kont tinsab f’qagħda aħjar biex tindirizza d-dejn ta’ Enemalta, anke bħala l-Ministru għall-Finanzi.

IS-SUR TONIO FENECH: Jien għedtha ftit qabel, ma nafx jekk għedthiex bi żvista jew le, imma għamilt aċċenn għal dak il-kumment.

ONOR. ALEX MUSCAT: Kif kont taġġorna lill-Prim Ministru, fit-tliet snin li domt inti Ministru responsabbli minn Enemalta, dwar is-sitwazzjoni ta’ Enemalta speċifikament?

IS-SUR TONIO FENECH: Kemm bħala Segretarju Parlamentari, kif ukoll bħala Ministru għall-Finanzi, kont niltaqa’ b’mod regolari mal-Prim Ministru nhar ta’ Tlieta filgħodu biex naġġornah dwar dak kollu li kien ikun għaddej fil-ministeru u bħala kompetenza ta’ Ministeru għall-Finanzi, għax il-Ministeru għall-Finanzi tant imiss mal-ministri kollha li kien importanti li jkun hemm dejjem diskussjoni mal-Prim Ministru.

ONOR. ALEX MUSCAT: Apparti mal-Prim Ministru, u sintendi mal-Permanent Secretary tiegħek, kif mistenni, kont titkellem ma’ ministri oħrajn dwar is-sitwazzjoni ta’ Enemalta?

IS-SUR TONIO FENECH: Bla dubju. Kien ikun hemm il-laqgħat. Pereżempju, jekk qed nitkellmu dwar ristrutturar trid titla’ memo quddiem il-Kabinett u trid tagħmel preżentazzjoni lill-Kabinett. Jiġifieri deċiżjonijiet ta’ ċerta portata kull ministru hu mistenni li jressaqhom quddiem il-Kabinett.

ONOR. ALEX MUSCAT: Meta staqsejtek għedtli li ma kontx ikkonċernat mid-dejn li kellha Enemalta. Kien hemm minn sħabek fil-Kabinett li kien ikkonċernat minn dak id-dejn? 

IS-SUR TONIO FENECH: Trid tpoġġiha daqsxejn fi sfont ta’ dak li għedt jien. Kelli żgur ħafna iktar affarijiet x’jinkwetawni milli biss id-dejn ta’ Enemalta, għax il-pajjiż kien għaddej minn diffikultajiet ħafna ikbar, speċjalment fil-kriżi tal-postijiet tax-xogħol. Fil-bidu ridna naraw li l-ebda bank ma jintlaqat mill-kriżi, jiġifieri kien ikolli laqgħat, mhux ftit, mhux  biss mas-Segretarju Permanenti, imma anke ma’ nies fl-industrija, fil-banek u oħrajn. Id-dejn ta’ Enemalta, jien bħala Ministru għall-Finanzi, dejjem kont narah bħala parti mid-dejn sħiħ tal-pajjiż għax fl-aħħar mill-aħħar kien parti mid-dejn sħiħ tal-pajjiż. Tant hu hekk li mhux dan il-Gvern biss, imma anke aħna, meta tkun qed jagħmel ir-ristrutturar, bħal meta saret il-privatizzazzjoni tat-tarzna, parti mid-dejn imur fuq il-Gvern. Meta l-Gvern għamel ir-ristrutturazzjoni ma’ Shanghai Electric – la ma tridux li nsejħilha privatizzazzjoni – €200 miljun mid-dejn ta’ Enemalta ħadhom il-Gvern. (Interruzzjonijiet)  Imma hija parti. 

IĊ-CHAIRPERSON: Hija parti. Mhux ovvja! 

IS-SUR TONIO FENECH: Semantika. Li qed ngħid hu li fl-aħħar mill-aħħar dak id-dejn il-pajjiż qed jerfgħu għax Enemalta hija tal-pajjiż kollu. 

ONOR. ALEX MUSCAT: Qatt kellek preżentazzjonijiet minn Enemalta, jew kien min kien, illi li tmorru għall-gass setgħet tkun dak li jagħmel lil Enemalta feasible finalment, kif fil-fatt ġara sentejn wara li spiċċajt inti?

IS-SUR TONIO FENECH: Nerġa’ ngħid li l-qalba għall-gass kienet dejjem option, u kienet diskussa anke fil-Kabinett.  Il-pipeline tal-gass kien diskuss, kien tressaq mill-Ministru George Pullicino li kien qiegħed jieħu ħsieb il-proċess biex napplikaw għall-fondi tal-EU biex isir il-pipeline tal-gass. Safejn naf jien, kien diġà ġie ffinanzjat l-istudju mill-EU dwar il-fattibilità. Niftakar kellna anke żjarat fil-Qatar mal-Prim Ministru u  konna bdejna nesploraw il-possibbiltà li nimpurtaw il-gass billi jkollna terminal barra Malta,  imbagħad pipeline minn dak it-terminal. Sfortunatament l-ammont ta’ domanda ta’ Malta għall-gass kien żgħir għal terminal sħiħ, għax biex isir terminal irid ikun proġett iktar ta’ ħtieġa Ewropea, li jien għadni nemmen sal-lum li hemm ħtieġa għalih biex tissupplixxi s-South tal-Ewropa bil-gass, imma rrid ngħid li dak ma mmaterjalizzax, almenu sakemm konna aħna fil-gvern – ma nafx jekk il-Gvern sussegwenti kienx kompla b’dawk id-diskussjonijiet jew le – għax għall-ħtieġa ta’ Malta dak it-terminal kien qisu one-third għall-ħtieġa għal Malta, u t-two-thirds l-oħra riedu jinbigħu fl-Ewropa. So it wasn’t a decision tal-Gvern waħdu biex jagħmilha.

ONOR. CLAYTON BARTOLO: Din iż-żjara tal-Qatar li qed tagħmel riferenza għaliha, tiftakar meta saret bejn wieħed u ieħor?

IS-SUR TONIO FENECH: Jidhirli li f’dawk is-sentejn li kelli Enemalta f’idejja.

ONOR. CLAYTON BARTOLO: Tiftakar min kien attenda għal din iż-żjara minbarra inti u l-Prim Ministru?

IS-SUR TONIO FENECH: Iż-żjara kienet immexxija mill-Prim Ministru u kien hemm nakkumpanjawh jien u l-Ministru għall-Affarijiet Barranin. 

ONOR. CLAYTON BARTOLO: Kien hemm xi nies oħrajn bħala parti mid-delegazzjoni?

IS-SUR TONIO FENECH: Sussegwentement niftakar li konna bgħatna liċ-Chairman jew lis-CEO ta’ Enemalta f’laqgħat to follow up.  Ma nafx jekk kenux ġew huma jew morniex aħna, għax għadda ħafna żmien.  

ONOR. CLAYTON BARTOLO: Nirringrazzjak. Mr Chairman, se nieqfu hawnhekk għax sar il-ħin għall-Plenarja għax aħna għandna l-Mistoqsijiet Parlamentari. 

IĊ-CHAIRPERSON: Imma għandkom bżonnu biex jerġa’ jitla’ jixhed lix-xhud?

IS-SUR TONIO FENECH: X’se ngħidilkom iktar?  Qegħdin tieħdu gost. Ma kontx naf li daqshekk entertaining! 

ONOR. CLAYTON BARTOLO: Sħabek mhux qegħdin jieħdu gost.

IĊ-CHAIRPERSON: Lanqas xejn, anzi qed naraw id-differenza bejn amministrazzjoni u oħra.

ONOR. GRAHAM BENCINI: Anzi qed nieħdu gost.

IĊ-CHAIRPERSON: Breath of fresh air. (Interruzzjonijiet) Qed nieħu gost li qed tammettu diġà li se nitilgħu fil-gvern! Tajjeb. 

ONOR. ANDY ELLUL: Fil-futur qallek.

IĊ-CHAIRPERSON: Sentejn oħra futur jiġi.

ONOR. GRAHAM BENCINI: Anke għada futur. 

IĊ-CHAIRPERSON: Sur Fenech, saret talba mill-Membri tan-naħa tal-Gvern biex isirulek iktar domandi. Il-Kumitat se jiġi aġġornat għal bħal-lum ġimgħa, it-Tlieta 23 ta’ Jannar fis-2.00 p.m.

IS-SUR TONIO FENECH: Jekk tistgħu l-ġimgħa ta’ wara aħjar għalija. 

IĊ-CHAIRPERSON:  Mela fil-kas insejħulek għal nhar it-Tlieta 30 ta’ Jannar, 2024 fis-2.00 p.m. Grazzi, Sur Fenech, u nitolbok tirtira mill-kamra.

Is-Sur Tonio Fenech ħareġ mill-kamra tal-Kumitat.

IĊ-CHAIRPERSON:  Nistaqsi lill-Membri tan-naħa tal-Gvern jekk għandhomx iktar xhieda xi jtellgħu biex ma naħlux ġimgħa. 

ONOR. CLAYTON BARTOLO: Għall-ġimgħa d-dieħla ma kellniex ippreparat, għax il-ħsieb tagħna kien li jerġa’ jitla’ jixhed is-Sur Fenech. 

IĊ-CHAIRPERSON: Fil-kas se nipproponi, anke biex ma naħlux ġimgħa, li l-ġimgħa d-dieħla jibda jiġi diskuss rapport tal-Uffiċċju Nazzjonali tal-Verifika billi ssir il-preżentazzjoni min-naħa tal-Awditur Ġenerali. Naf li hemm numru ta’ rapporti li għadhom qatt ma telgħu quddiem dan il-Kumitat. Jekk hawn qbil, immorru...

ONOR. CLAYTON BARTOLO: Sur President, ma jfissirx li dak is-suġġett jiġi diskuss wara dan is-suġġett.

IĊ-CHAIRPERSON: Le, m’iniex qed nikkonkludi.

ONOR. CLAYTON BARTOLO: U bl-ebda mod ma jfisser li dak se jkun is-suġġett li jmiss li se niddiskutu wara. Jekk trid biex timla’ session forsi ssir preżentazzjoni dwar rapport...

IĊ-CHAIRPERSON: Li kont se ngħid hu li hemm numru ta’ rapporti tal-Uffiċċju Nazzjonali tal-Verifika, fosthom hemm rapport dwar l-obeżità fil-pajjiż, u fil-kas il-ġimgħa d-dieħla ssir il-preżentazzjoni min-naħa tal-Awditur dwar dan ir-rapport u l-ġimgħa ta’ wara nkomplu bir-rapport dwar ElectroGas. Hemm oġġezzjoni għal dan is-suġġeriment?

ONOR. CLAYTON BARTOLO: Jiġifieri qed ngħidu preżentazzjoni min-naħa tal-NAO u tieqaf hemmhekk.

IĊ-CHAIRPERSON: Il-ġimgħa d-dieħla preżentazzjoni mill-NAO dwar il-findings li hemm fir-rapport fuq l-obeżità. 

ONOR. CLAYTON BARTOLO:  Tajjeb.

IĊ-CHAIRPERSON:  Nirringrazzja lil kulmin ħa sehem f’din il-laqgħa tal-lum. Il-Kumitat huwa aġġornat għal nhar it-Tlieta 23 ta’ Jannar 2024, fis-2.00 p.m. 

Fit-3.51 p.m. il-Kumitat aġġorna.


